
Адыгэхэм  я  щыгъуэ-щIэж  махуэр  зэрекIуэкIынур

ЩIыналъэм къикIуа лIэщIыгъуэр

Кавказ зауэр зэриухрэ 
илъэси 158-рэ зэрыри къум 
теухуа зэIущIэхэр егъэкIуэ-
кIыныр зи пщэ дэлъ Къызэ-
гъэпэщакIуэ гупым хэтхэр 
иджыблагъэ зэхуэсащ.

КЪБР-м и Iэтащхьэм и 
 Администрацэм и УнафэщI 
Къуэ дзокъуэ Мухьэмэд и деж 
щызэхуэса къулыкъущIэхэмрэ 
жылагъуэ лэжьакIуэхэмрэ 
теп сэлъыхьащ накъыгъэм и 
20 – 21-хэм Адыгэхэм я 
 щы гъуэ-щIэж махуэм епха 
Iуэхугъуэхэр Налшык къалэ 
зэрыщекIуэкIынумрэ щIы-
налъэ хэм къызэ рыщызэ-
рагъэ пэ щы нумрэ. Ар зэре-
кIуэкIыну щIыкIэр дунейм 
щыщыIэ щытыкIэ гугъур къэ -
лъытауэ яубзыхуащ Къы-
зэгъэпэща кIуэ гупым хэтхэм. 
Абы щы гъуа зэ фыхудощI:

КъБР-м и Парламентым иджыблагъэ ще-
кIуэкIащ «Къэбэрдей-Балъкъэр Респуб ли-
кэр Урысей Федерацэм хэту (1922 - 2022): и 
лъабжьэр, зэрызэфIэувар, зэрызэгухьар» 
урысейпсо щIэныгъэ конференцыр.

АБЫ ХЭТАЩ КъБР-м и Iэтащхьэм и Ад-
минист рацэм и унафэщI Къуэдзокъуэ Му-
хьэмэд, КъШР-м и ЦIыхубэ Зэхуэсым и уна фэ-
щIым и япэ къуэдзэ, мэкъумэш щIэныгъэхэм я 
доктор Смакуев Дагир, Шэшэн Республикэм и 
Правительствэм и УнафэщIым и къуэдзэ Ума-
ров Джамбулэт, «ЩIэныгъэхэмкIэ Урысей 
академием и Къэбэрдей-Балъкъэр щIэныгъэ 
центрым и щIэныгъэ унафэщI, профессор, 
 РАЕН-м и академик Иуан Пётр,  КъБР-м ЦIыхум 
и хуитыныгъэхэр хъумэнымкIэ и уполномочен-
нэ Зумакулов Борис, КъБР-м и Жылагъуэ па-
латэм и унафэщI Берд Хьэзрэталий, рес-
публикэм и еджапIэ нэхъыщхьэхэм я ректор-
хэр, щIэ ныгъэлIхэр, депутатхэр, КъБР-м и Пра-
вительст вэм хэтхэр.

Конференцыр къызэIуахын и пэ, абыхэм зы-
хагъэгъуэзащ Гуманитар къэхутэныгъэхэмкIэ 
Къэ бэрдей-Балъкъэр институтым и щIэны-
гъэлIхэм я лэжьыгъэхэр щызэхуахьэса гъэлъэ-
гъуэныгъэм. Апхуэдэуи хьэщIэхэр ирагъэп-
лъащ  Къэбэрдей-Балъкъэрым къикIуа гъуэ-
гуанэр къыщагъэлъэгъуа видеороликым.

КъБР-м и Парламентым и УнафэщI Егоровэ 
Татьянэ къызэхуэсахэм защыхуигъазэм, къы-
хигъэщащ республикэм и къэралыгъуэр илъэ-
си 100 зэрырикъум траухуа конференцым мы-
хьэнэшхуэ зэриIэр. Ар кIэщIу къытеувыIащ 
республикэм къикIуа гъуэгуанэм. 

- Къэбэрдей-Балъкъэр автономиер къыщыу-
нэхуа илъэсым адыгэхэмрэ балъкъэрхэмрэ я 
гъащIэм увыпIэшхуэ щиубыду къызолъытэ, 
лъэпкъхэм я зыужьыныгъэм теухуауэ Iэмал 
куэд а Iуэхум къахузэIуихащи, - жиIащ Егоро-
вэм. - Республикэм и къэралыгъуэр щызэфIэу-
вэм зэхъуэкIыныгъэфIхэр къэхъуат. Ауэ къэрал 
псом и дежкIэ гъэунэхуныгъэу Хэку зауэшхуэри 
къэхъеяти. Къэбэрдей-Балъкъэрыр абы лIы-
гъэ хэлъу пхыкIащ. Ди жагъуэ зэрыхъунщи, 
1944 гъэм щIыналъэм и зэкъуэтыныгъэм хэ-
щIы ныгъэшхуэ игъуэтат балъкъэр лъэпкъыр 
хуэ мыфащэу Хэкум щрашам. 1950 - 1960 гъэ-
хэм екIуэкIа политикэ Iуэхухэм пэжыр щыте-
кIуэри, абыхэм лъахэм къагъэзэжащ икIи 1957 
гъэм Къэбэрдей-Балъкъэр АССР-р къы зэ-
рагъэпэщащ. АдэкIэ Къэбэрдей-Балъкъэрым 
и къэрал щхьэхуитыныгъэр щIагъэбыдащ 1997 
гъэм республикэм и Конституцэр щIэуэ къы-
щащтэм. Республикэм хузэфIэкIащ къи кIуа 
лIэщIыгъуэм къриубыдэу и экономикэм зри-
гъэужьыну, лъэпкъ IуэрыIуатэм къы щыщIэ-
дзауэ щэнхабзэ лъагэм лъэIэсыфыну, а ехъу-
лIэныгъэхэмкIэ урысей псом, дуней псом къы-
щалъытэ щIыналъэ хъуну. Къищы нэмыщIауэ, 
щIэныгъэншагъэм ар къыхэкIри ехъулIэны-
гъэшхуэхэр  зэIэригъэхьащ. Зы щыдгъэгъупщэ 
хъунукъым: къэ кIуэнур щыдухуэкIэ мыхьэ-
нэшхуэ иIэщ блэкIам куууэ хэт щIыкIыу, и пэ 
итахэм я Iущыгъэхэр тегъэщIапIэ тщIыуэ зэ-
маным дыдэбэкъуэным.

КъБР-м и Iэтащхьэм къыбгъэдэкIыу конфе-

ренцым и къызэгъэпэщакIуэхэмрэ хьэщIэхэм-
рэ захуигъэзащ Къуэдзокъуэ Мухьэмэд. Абы 
жиIащ КъБР-м и къэралыгъуэр илъэси 100 зэ-
ры рикъур гъэлъэпIэныр къызэзыгъэпэщыну 
федеральнэ комитетым программэшхуэ зэри-
убзыхуар, ирагъэкIуэкI конференцыр абы 
зэрыщыщыр икIи зэхуэсым мыхьэнэшхуэ иIэу 
къызэрилъытэр. Апхуэдэуи абы фIыщIэ яхуи-
щIащ гъунэгъу республикэхэм къикIа хьэ-
щIэхэм.

Смакуев Дагир КъШР-м и ЦIыхубэ Зэхуэсым 
и УнафэщI Иванов Александр и цIэкIэ 
къызэхуэсахэм ехъуэхъуащ Къэбэрдей-Балъ-
къэрыр илъэси 100-м зэрырикъумкIэ. Абы жи-
Iащ блэкIа лIэщIыгъуэм щIыналъэм гъуэгуанэ 
купщIафIэ къызэрызэпичар, Урысейм и щIыпIэ 
нэхъ дахэ дыдэхэм ящыщ Къэбэрдей-Балъ-
къэрым мэкъумэш IэнатIэмкIи, туризмэмкIи, 
нэгъуэщI лъэныкъуэ куэдымкIи зэрызиужьар. 
Апхуэдэуи къэпсэлъам къыхигъэщащ лъэпкъ 
проектхэр гъэзэщIэнымкIэ республикэр Уры-
сейм и щIыналъэ нэхъыфIхэм зэращыщыр.

Шэшэн Республикэм и Iэтащхьэ Кадыров 
Рамзан къыбгъэдэкIыу хъуэхъу псалъэхэр 
жиIащ Умаров Джамбулэт. Ар тепсэлъыхьащ 
бгырыс лъэпкъхэм урысей къэралыгъуэм и 
дзэ-политикэ, щэнхабзэ, тхыдэ Iуэхухэм 
хэлъхьэныгъэу хуащIам.

«Хэкум и тхыдэ» фондым и гъэзэщIакIуэ уна-
фэщI, Урысей тхыдэ зэгухьэныгъэм и правле-
нэм и унафэщI Могилевский Константинрэ 
(Москва) профессор, РАН-м и Ипщэ щIэныгъэ 
центр федеральнэ къэхутакIуэ IуэхущIапIэм и 
лабараторэм и унафэщI Венков Андрейрэ 
(Дон Iуфэ Iус Ростов) конференцым хэтхэм ви-
деокIэ зыкъыхуагъэзащ.

Могилевскэм къыхигъэщащ Къэбэрдей-
Балъ къэрым щыпсэу адыгэхэми, балъкъэрхэ-
ми, нэгъуэщI лъэпкъхэми я тхыдэ-щэнхабзэ 
къулейр джыным, нэгъуэщIхэр абы щыгъэгъуэ-
зэным, шэч хэмылъу, щIыналъэр зэригъэ-
кIуэтэнур. Абы жиIащ 1985 гъэм щIэныгъэ 
конфе ренц хэтыну япэу Налшык зэрыщыIауэ 
щытар икIи иужькIэ мызэ-мытIэу къызэрытри-
гъэзар. Къэпсэлъам къыхигъэщащ респуб-
ликэм щIэныгъэ, педагогикэ IуэхухэмкIэ зэры-
зиужьынум сыт и лъэныкъуэкIи зэрыхуэхьэ-
зырыр. 

Лъэпкъ цIыкIухэм я автономиехэр къызэ-
рыунэхуам, я щэнхабзэм зэрызрагъэужьам, 
Урысейр къэралыгъуэшхуэу щытыныр абыхэм 
я Iуэхухэр зэрефIакIуэм зэрелъытам тепсэ-
лъыхьащ Иуан Пётр. 

Къэбэрдей-Балъкъэрым, Къэрэшей-Шэр-
джэсым, Адыгейм я социально-политикэ Iуэху-
хэр илъэсищэм къызэрекIуэкIам теухуа доклад 
ищIащ Гуманитар къэхутэныгъэхэмкIэ Къэбэр-
дей-Балъкъэр институтым и унафэщI, тхыдэ 
щIэныгъэхэм я доктор Дзэмыхь Къасболэт. 
Апхуэдэуи зэхуэсым утыку къыщрахьащ «Къэ-
бэрдей-Балъкъэр Республикэр Урысей Феде-
рацэм хэту (1922 – 2022 гъгъ.)» щIэныгъэ тхы-
гъэхэр щызэхуэхьэса тхылъыр. 

Конференцым щыпащащ Гуманитар къэ-
хутэныгъэхэмкIэ Къэбэрдей-Балъкъэр инс-
титу тым.

БАГЪЭТЫР Луизэ.

Республикэм и 
бюджетым хоплъэж

Накъыгъэм и 20-м сыхьэт 
18-м Кавказ зауэм хэкIуэда-
хэм я фэеплъ Псэ жыгым деж 
«Си Хэку, си уэрэд» фIэщы-
гъэр зиIэ, адыгэ уэрэдыжьхэм 
я пшыхь щекIуэкIынущ.

Сыхьэт 20-м абдеж шэху 
уэз дыгъэхэр щыщIагъэнэ-
нущ, жьэрымэ щагъэунущ.

Накъыгъэм и 21-м сыхьэт 
11-рэ дакъикъэ 30-м пэкIум 
щIи дзэнущ. ЦIыхухэр щы-
зэхуэсынур Псэ жыгым дежщ.

Сыхьэт 12-м дунейм адыгэу 
тетыр зы дакъикъэкIэ щы гъуэ-
нущ.

Сыхьэт 12-рэ дакъикъи 
 10-м фэеплъым удз гъэгъахэр 
тралъ хьэнущ.

Сыхьэт 13-м Къэбэрдей-

Балъ къэр Республикэм и 
Лъэпкъ музейм адыгэ дунейм 
и теплъэгъуэхэр, лъэпкъым и 
блэ кIа гъащIэм щыщ Iуэху-
гъуэхэр ди нэгу къыщIэзы-
гъэувэж Ач мыжь ФатIимэ и 
сурэт гъэлъэгъуэныгъэр къы-
щы зэIуа хы нущ. «БлэкIам и 
ныбжьхэр» – аращ зэреджэр 
илъэси щэкIэ екIуэкIа зауэм 
зи хэкурэ зи лъэпкъхэм я 
щхьэ хуитыныгъэ рэ щIэзэууэ 
хэкIуэда ди адэжь хэм я фэе-
плъу ФатIимэ утыку кърихьэ 
гъэлъэгъуэныгъэм.

А махуэ дыдэм Лъэпкъ му-
зейм и гъэтIылъыгъэхэм щыщ 
пасэрей адыгэ Iэмэпсымэхэм 
я гъэлъэгъуэныгъи щыIэнущ.

Кавказ зауэм хэкIуэдахэм я 

фэеплъ пшыхьхэр къы щы-
зэрагъэпэщынущ Къэ бэрдей-
Балъкъэрым и щIыналъэхэ-
ми. Апхуэдэу мы махуэ зэкIэ-
лъыкIуэхэм щIэныгъэ щыз-           
ра гъэгъуэт IуэхущIапIэ хэм 
псо  ми зэIущIэхэр, «Iэнэ 
хъурей хэр», дерс зэIухахэр 
щызэхашэнущ. Зауэр зэрыу-
выIэрэ илъэси 158-рэ зэрыри-
къум ири хьэ лIэу еджапIэхэм 
тхы дэтххэр, къэхутакIуэхэр, 
хамэщI къикIыжу зи адэжь 
лъахэм къе кIуэлIэжахэр ира-
гъэб лэгъэ нущ, зэпсэлъэны-
гъэхэр ще кIуэ кIынущ.

Щыгъуэ-щIэж махуэм ири-
хьэлIэу щIыналъэхэм ще кIуэ-
кIыну Iуэхугъуэхэм ящыщу я 
гугъу щIыпхъэщ Къулъкъу-

жын Ищхъэрэ (Къуэнхьэблэ) 
къуажэм гъуазджэм щыхуа-
гъасэу дэт еджапIэм, Къып 
Мухьэмэд и цIэр зезыхьэм 
лъэпкъ Iэ щIагъэхэмкIэ гъэ-
лъэ гъуэныгъэ къызэ ры щы зэ-
рагъэпэщынур, Анзорей къуа-
жэм ЩэнхабзэмкIэ и унэм 
адыгэ уэрэ дыжьхэм я пшыхь 
зэрыщрагъэкIуэкIынур.

Накъыгъэм и 21-м къы-
дэкIынущ Адыгэхэм я щы-
гъуэ-щIэж махуэм теухуа 
тхыгъэхэр щызэхуэхьэса 
«Адыгэ псалъэ» (Налшык), 
«Адыгэ макъ» (Мейкъуапэ), 
«Черкес хэку» (Черкесск) га-
зетхэм я номер зэхэтхэр.

ЩХЬЭЩЭХУЖ Инал.

Зыхуэдгъэувыжа къалэн псори 
зэрытхуэгъэзэщIэнур си фIэщ мэхъу

КIУЭКIУЭ Казбек:

Къэбэрдей-Балъкъэр Республикэм и 
Iэтащхьэ КIуэкIуэ Казбек Республикэм 
и Парламентым и депутатхэм яхуэзащ 
икIи 2021 гъэм КъБР-м иIа социально-
экономикэ зыужьыныгъэм, апхуэдэу те-
къузэныгъэхэм я иджырей лъэхъэнэм 
зытелэжьэнухэм ахэр щыгъуазэ ищIащ. 
Абы жиIащ:

ПщIэ зыхуэсщI депутатхэ! Нобэ Парла-
ментым и утыкум дыщызэхуэзэн хуей щIэ-
хъуа щхьэусыгъуэ нэхъыщхьэхэм ящыщщ 
ди хъуреягъкIэ зэтеува щытыкIэр, ди къэ-
ралми, зэрыщыту дунейми тхыдэ мыхьэнэ 
иIэу щекIуэкI политикэ Iуэхухэр. БлэкIа 
илъэсхэм дэ ди нэгу щIэкIащ нацизмэм и 
идеологием земыгъэубгъуным, ди къэра-
лым и гъунапкъэхэм шынагъуэ къытемы-
гъэхьэным Урысейр, ди Президент Путин 
Владимир Владимир и къуэр емызэшыжу 
зэрелэжьар, Донбасс щызэтеува щытыкIэ 
гугъур мамыр IэмалхэмкIэ, политикэ Iэ-
малхэмкIэ дагъэкIыну ахэр зэрыхущIэ-
къуар. 

Ауэ, ди жагъуэ зэрыхъущи, ди псалъэр 
зыми зэхахакъым. Иджыпсту псоми 
IупщIу ялъэгъуащ Украинэм мы зэманым 
и тепщэхэр апхуэдэ гъуэгум теувэну зэ-
рыхуэмеяр. Абыи къыщымынэу, Амери-
кэм и Штат зэгуэтхэм, адрей къухьэпIэ 
къэралхэм къыщIагъэстурэ, абыхэм текI 
имыIэу зыхуагъэхьэзырырт зэгурымы-
Iуэныгъэхэр къарукIэ дэгъэкIыным. Нобэ-
ми а къухьэпIэ къэралхэм Киев щыте-
пщэхэр хуаунэтI лъыгъажэ зауэм пы-
щэным. А Iуэхухэр къызэрагъэпэщ геопо-
литикэ мурад бзаджэхэм ятещIыхьауэ – ар 
Урысейр къыжьэдэкъуэнырщ, къарууншэ 
щIынырщ, икIэм-икIэжым - зэтекъу тэ-
нырщ. 

Ди къэралыр апхуэдэ щытыкIэм къы-
зэрыхэкIын, бийр япэ къызэрыримы-
гъэщын нэгъуэщI Iэмал иIакъым, япэ зри-
гъэщу Донецкэ, Луганскэ цIыхубэ рес-
публикэхэм исхэм къащхьэщыжын, Уры-
сейм езым и шынагъуэншагъэр нэгъэсауэ 
къызэригъэпэщын хуей хъуащ. 

А мурадырщ зытрищIыхьар Украинэр 
Iэщэншэ щIыным икIи ар нацизмэм 
къыIэщIэхыным теухуа дзэ операцэ хэха 
егъэкIуэкIыным хуэгъэзауэ ди Президент 
Путин Владимир Владимир и къуэм унафэ 
къыщищтэм. Дэ нэгъэсауэ дыдоIыгъ а 
унафэр, апхуэдэу ди къэралым и Iэта-
щхьэм абы къыщигъэува къэлэнхэр гъэ-
зэ щIэнымкIэ Урысейм IэщэмкIэ ЗэщIэузэ-
да и Къэрухэм зэфIагъэкIхэр. 

Апхуэдэу къухьэпIэ лъэныкъуэм Iэщэ 
папщIэу къищтащ экономикэ, финанс те-
къузэныгъэхэр. Абы къыдэкIуэу ди къэра-
лым къращIылIащ зэи зыми имылъэгъуа 
информацэ зауэ. 

Ауэ ди экономикэр зэуэзэпсэу зэтракъу-
тэн абыхэм яхузэфIэкIакъым. Социально-
экономикэ текъузэныгъэхэм къарикIуэн-
кIэ хъуным ирисондэджэрурэ, ди цIыху бэр 
зэкъуаудыни яхузэфIэкIакъым, уеблэмэ, 
ди цIыхухэр а псоми нэхъри нэхъ быдэу зэ-
къуагъэуващ. Нэхъыщхьэ дыдэр арщи, ди 
цIыхухэр сыт хуэдэ гугъуехьхэми япэщIэу-
вэну хьэзырщ. 

Иджырей зэманым псом хуэмыдэу 
мыхьэнэшхуэ иIэщ цIыхухэр властым и ор-
ганхэм ирагъэкIуэкI лэжьыгъэм, экономи-
кэм и IэнатIэм щыIэ щытыкIэм щыгъуазэ 
щIыным, апхуэдэу цIыхубэм я псалъэм 
зэпымыууэ щIэдэIуным. 

Абы и лъэныкъуэкIэ, шэч хэмылъу, влас-
тымрэ цIыхубэмрэ я зэпыщIэныгъэхэр 
къызэгъэпэщынымкIэ къару нэхъыщхьэр 
Парламентым и депутатхэрщ. Абы къы-
хэкIыу сэ мыхьэнэ хэха иIэу къэслъытащ 
фи пащхьэм сыкъыщыпсэлъэным икIи 
2021 гъэм кърикIуахэм, 2022 гъэм, адрей 
зэман гъунэгъу къэкIуэнум текъузэны-
гъэхэм дыхэту дгъэзэщIэн хуей къалэнхэм 
щыгъуазэ фысщIыным. 

Си лэжьэгъухэ, псоми фощIэ ди къэра-
лым и бий санкцэхэр япэкIи къагъэсэбэпу 
зэрыщытар. Ауэ дэ сыт щыгъуи тэмэму 
дэтхэнэ гугъуехьми дыкъыхокI. Иджыри 
нобэрей гугъуехьхэр къызэрызэднэкIы-
нум шэч къытесхьэркъым. АтIэми дэ Iэ-
кIуэлъакIуэ дыхуэхъуащ коронавирус уз 
зэрыцIалэм и лъэхъэнэм пыщIауэ щыIа 
гугъуехьхэр къызэнэкIыным икIи зыу-
жьыныгъэ зэпIэзэрыт къызэгъэпэщыным. 
Абы и щыхьэтщ 2021 гъэм республикэм 
иIа социально-экономикэ зыужьыныгъэр. 

Илъэс кIуам, зэи къэмыхъуауэ, валовэ 
щIыналъэ продуктыр сом мелард 200-м 
щхьэп рыкIащ, зэкIэ къызэрабжамкIэ, ар 
сом меллард 205, 4-м нэсащ икIи 2020 

гъэм елъытауэ проценти 102, 6-рэ мэхъу. 
ЩэхуакIуэхэм хурагъэша продукцэм, 

промышленностым и IэнатIэм щызэфIа-
гъэкIа лэжьыгъэхэмрэ Iуэхутхьэбзэхэмрэ 
я уасэр сом мелард 54-м щIегъу. 

ЕхъулIэныгъэ нэрылъагъухэр иIэщ агро-
промышленнэ комплексым. Мэкъумэш 
продукцэу сом мелард 68, 8-рэ и уасэ 
 кърахьэлIащ, иджыпсту зекIуэ уасэхэм 
япкъ иткIэ ар 2020 гъэм елъытауэ процен-
ти 110-рэ мэхъу. 

Апхуэдэу псынщIэу зиужьащ туризмэм 
и IэнатIэм. Иужьрей илъэсым ди деж 
 къакIуэ туристхэр зы мелуаным щхьэп-
рыкIащ, ар ковид уз зэрыцIалэр къэхъе-
иным ипэ ита 2019 гъэм елъытауэ процент 
80-кIэ нэхъыбэщ. Хэхауэ къэзгъэлъэгъуэ-
ну сыхуейщ: илъэсищ хуэдиз япэкIэ мы Iэ-
натIэм валовэ щIыналъэ продуктым хи-
лъхьар сом мелларди 2 хуэдизщ. Къызэра-
бжымкIэ, нобэ туризмэм и IэнатIэм зэфIи-
гъэкI Iуэхутхьэбзэхэр сом меларди 10-м 
щIегъу, а Iуэхутхьэбзэхэм щIагъуж уасэхэр 
сом меларди 4 мэхъу. Ар хэлъхьэныгъэ 
хъарзынэщ икIи дэ къытIэрыхьэ налогхэр 
а ахъшэм къыхокI. Сэ туризмэм и IэнатIэм 
ди деж щIэгъэхуэбжьауэ зыщиужьу къы-
золъытэ. Шэч хэмылъу, апхуэдэ ехъу-
лIэныгъэр къызэгъэпэщынымкIэ зы къом-
кIэ сэбэп хъуащ экономикэм зегъэу жьы-
ным пыщIауэ дызыхэхуа дэкъузэныгъэ 
щхьэхуэхэр, ауэ зыхуэфащэ ин ф  раст-
руктурэр и зэманым зэтедмыгъэу вауэ 
щытамэ, туристхэм загъэпсэхун папщIэ 
зы хуеину Iэмалхэр къахузэдмыгъэ пэ-
щатэмэ, ди деж апхуэдиз цIыху къэкIуэ-
нутэкъым, сыту жыпIэмэ, зыгъэпсэхуа-
кIуэхэр зыхэплъыхьын нэгъуэщI щIыпIэ 
куэди Кавказ Ищхъэрэм щыIэщ.

БлэкIа илъэсым кърикIуахэм япкъ иткIэ 
капитал нэхъыщхьэм инвестицэу къыху-
зэщIагъэуIуащ сом мелард 51,1-рэ, нэ-
гъуэщIу жыпIэмэ, 2020 гъэм елъытауэ 
проценти 104,5-рэ. 

Илъэсым кърикIуахэм япкъ иткIэ розни-
цэ сатур сом меларди 188-рэ, 2020 гъэм 
елъытауэ проценти 130-рэ мэхъу. ПщIэ 
зыщIат Iуэхутхьэбзэу цIыхухэм сом ме-
лард 36,7-рэ и уасэ хуащIащ, ар 2020 гъэм 
елъытауэ проценти 120-рэ мэхъу. 

Зи гугъу сщIа а бжыгъэ псоми ди бю-
джетыр куэдкIэ елъытащ, абыхэм, нэ-
гъуэщI Iуэхухэм я фIыщIэкIэ бюджет Iэна-
тIэм и зэпIэзэрытыныгъэр къызэтедгъэ-
нэн тхузэфIэкIащ. 2021 гъэм кърикIуахэм 
япкъ иткIэ КъБР-и и республикэ бюдже-
тым и хэхъуэхэр псори зэхэту сом мелард 
51,9-рэ мэхъу, ар 2020 гъэм елъытауэ сом 
мелард 1,1-кIэ нэхъыбэщ. Мыхьэнэшхуэ 
иIэщ налогхэр, налогхэм химыубыдэу 
къыхэкI ахъшэр сом мелард 1.7-кIэ, нэ-
гъуэщIу жыпIэмэ, проценти 113-кIэ нэ-
хъыбэ зэрыхъуам. Абы хеубыдэ хьэрчэт Iэ-
натIэ мыинымрэ курытымрэ къызэра-
гъэпэщ налогхэри. Дэ мызэ-мытIэу 
 ды тепсэлъыхьащ хьэрычэт IэнатIэ мы и-
ным рэ курытымрэ дазэрыдэIэпыкъу ным, 
ахэр Iуэхум зэрытедгъэгушхуэным. Ап-
хуэдэ лэжьыгъэм, зэрытлъагъущи, сэбэ-
пынагъышхуэ кърикIуащ. Дауи, фIыщIэ 
яхуэфащэщ налог хэхъуэхэр нобэ Къэбэр-
дей Балъкъэр Республикэм и бюджетым 
къыхузэзыгъэпэщ хьэрчэтыщIэхэм. Рес-
публикэм езым къилэжьыж хэхъуэхэр сом 
мелард 13,7-м щIигъуащ. Республикэ 
 бюджетым и хэщIхэр сом мелард 50,2-рэ 
мэхъу. 

Гугъуехь пыухыкIахэр щыIами, дэ 
 тху зэфIэкIащ кредитор щIыхуэу зи 
пшыныжыгъуэ пIалъэр икIхэр еттыжын, 
республикэм къытена къэрал щIыхуэр ар-
гуэру сом мелуан 360-кIэ дгъэмэщIэн. Мы 
Iуэхум и мыхьэнэр къывгурIуэн папщIэ 
къэзгъэлъэгъуэнщ: 2022 гъэм къэрал 
щIыхуэм проценткIэ дэ щхьэщыттыкIар 
сом ме луан 13-щ. Илъэси 3-4 япэкIэ а 
Iуэхум дэ сом мелуан 400-м щIигъу тед-
гъэкIуадэу щытащ. Иджы абы и лъэны-
къуэкIэ къыдэдгъэхуа ахъшэм, апхуэдэу 
нобэ къэдлэжь хэхъуэхэм Iэмал псори 
къытхузэрагъэпэщ социальнэ къалэн ин-
хэр дэдгъэкIынымкIэ. Мыбдеж нэ-
хъыщхьэ дыдэу къэлъытэн хуейщ ко-
видым и гугъуехьхэр къыщыкъуэкIам а 
ахъшэ гъэтIы лъыгъэр хуабжьу щIэгъэ-
къуэнышхуэ зэрыхъуар, дохутырхэм, ад-
рей медицинэ лэжьакIуэхэм я улахуэхэм 
хэгъэхъуэнымкIэ, уз зэрыцIалэм зэребэн 
хущхъуэхэмрэ Iэмэпсымэхэмрэ къэ щэ-
хунымкIэ.

(КIэухыр 2-нэ нап.).

Республикэм и бюджетыр 2021 гъэм зэрагъэзэщIам 
теухуа зэIущIэ КъБР-м и Парламентым щекIуэкIащ. 
Абы хэтащ депутатхэр, министрхэр, жылагъуэ лэ жьа-
кIуэхэр, Къэзыбж-къэзыпщытэ палатэм и лэ жьа-
кIуэхэр.

 
ЗЭIУЩIЭР къыщызэIуихым, КъБР-м и Парламентым 

и УнафэщI Егоровэ Татьянэ къыхигъэщащ, илъэс кIуам 
и гугъу пщIымэ, социально-экономикэ щытыкIэм арэзы 
укъызэрищIыр, унэтIыныгъэ куэдымкIэ зыужьыныгъэ 
зэрыщыIэр. 

- Иужьрей илъэсищыр къапщтэмэ, республикэм и хэ-
хъуэм сом мелард 15 къыщIигъуащ. Бюджетыр нэсу 
гъэзэщIа зэрыхъуар и фIыгъэщ властым и къудамэ псо-
ри тэмэму зэрызэдэлэжьам, бюджетымрэ налогхэмрэ 
тещIыхьа унафэхэм и чэзум зэхъуэкIыныгъэ зэра-
гъуэтам. Щхьэпэ хъуащ грантхэр, субсидиехэр, кредит-
хэр. Илъэс кIуам мылъкур нэхъыщхьэу хуэунэтIауэ щы-
тащ социальнэ Iуэхухэм, егъэджэныгъэм, цIыхухэм я 
узыншагъэр хъумэным. 

Мыри къыхэгъэщыпхъэщ: Урысей Федерацэм и Пре-
зидент Путин Владимир и унафэкIэ къэралыр ядэIэпы-
къунущ илъэси 8-17 ныбжьым ит сабийхэм. Къы кIэ лъы-
кIуэ зэIущIэм дыщытепсэлъыхьынущ ди республикэм 
ар зэрыщыдгъэзэщIэну щIыкIэм. 

КъБР-м финансхэмкIэ и министр Лисун Еленэ 
къэпсэлъащ 2021 гъэм республикэм и бюджетыр зэ-
рагъэ зэщIам теухуауэ. 

- Бюджетыр щыдгъэзащIэм къэтлъытащ экономикэ 
щы тыкIэм зэрызихъуэжар, пандемием дызригъэува 
пщалъэхэр. 

КъБР-м и Правительствэм игъэбелджылащ респуб-
ликэм и хэхъуэмрэ налогыу къыхэкIымрэ къыдэ щIы-
зыгъуну Iуэхугъуэхэр. 

Нэгъабэрей бюджетым и хэхъуэр сом мелуан 51 709, 
9-м дгъэбелджылат, ауэ сом мелуан 51 910, 9-м тхунэ-
гъэсащ. Республикэм къигъэсэбэпар сом мелуан 50 
221,0-рэ мэхъу (процент 97,7-рэ). Хэхъуэр мылъкуу къа-
гъэсэбэпам сом мелуан 1 689,9-кIэ йокуэдэкI.

2021 гъэм и налог хэхъуэр 2020 гъэм ефIэкIыу зэте-
убла хъуащ. Апхуэдэу къыхэкIащ: IуэхущIапIэхэм ятехьэ 
налогыу сом мелуан 250,8-рэ (процент 15,1-рэ), физи-
ческэ цIыху щхьэхуэхэм ятехьэу сом мелуан 301,6-рэ 
(проценти 8,4-рэ), гъэсыныпхъэм и акцизхэм къыхэкIа-
уэ сом мелуан 292,1-рэ (процент 17,2-рэ), Хэхъуэ зэхэ-
лъым техьэу сом мелуани 352,3-рэ (процент 46-рэ), 
мылъкум техьэу сом мелуани 134,1-рэ (проценти 8,1-
рэ), къэрал пошлинэм техьэу сом мелуан 21,6-рэ (про-
цент 39,3-рэ).

Мыналог хэхъуэхэр гъэзэщIа хъуащ проценти 
141,5-кIэ.  2020 гъэм еплъытмэ, ар сом мелуан 411,9-кIэ 
хэхъуащ. 

Зымыгъэзэж мылъкуу республикэм къыхэхъуащ сом 
мелуан 38 198,1- рэ. Абы щыщу: дотацэу сом мелуан 15 
882,4-рэ, субсидиеу сом мелуан 14 130,8-рэ, субвенцэу 
сом мелуан 3 575,3-рэ, нэгъуэщI бюджет зэхуаку транс-
ферту сом мелуан 4 552,9-рэ. 

Федеральнэ бюджетым къыхэкIыу республикэм 
къыхэхъуа мылъкур унэтIыныгъэ зэхуэмыдэхэм трагуэ-
шащ. ЦIыхухэм ядэIэпыкъуным - сом мелард 11,4-рэ, 
узыншагъэр хъумэным - сом меларди 3, мэкъумэшым - 
сом меларди 2,4-рэ, ухуэныгъэхэм - сом мелард 1,3-рэ, 
гъуэгу хуэIухуэщIэхэм - сом мелард 1,5-рэ, егъэджэны-
гъэм - сом мелард 1,3-рэ, щэнхабзэм - сом мелуан 408-
рэ трагъэкIуэдащ, - жиIащ министрым. 

Лисун Еленэ къыхигъэщащ бюджетыр УФ-м Бюдже-
тым кIэ и кодексым къигъэув мардэхэм тету зэрагъэ-
зэщIар.

КъБР-м и Парламентым бюджетымкIэ, налогхэмрэ 
финансхэмкIэ и комитетым и унафэщI АфэщIагъуэ 
Михаил къыщыпсалъэм жиIащ бюджетым ехьэлIа къа-
лэнхэр нэсу гъэзэщIа зэрахъуар. Абы къыхигъэщащ 
республикэм къэрал щIы хуэр щагъэмэщIэн зэра-
хузэфIэкIари. Ар илъэс кIуам  нэхърэ сом мелуан 360,1-
кIэ нэхъ мащIэ хъуащ. 2021 гъэм щIышылэм и 1-м ири-
хьэлIэу сом мелуани 7 330,3-рэ щIыхуэу телъамэ, иджы 
ар сом мелуани 6 970,6-рэщ зэрыхъужыр.

Республикэм и бюджетым теухуауэ къэпсэлъахэщ 
 КъБР-м и Къэзыбж-къэзыпщытэ палатэм и унафэщI 
КIасэ Динэ, Экономикэ зыужьыныгъэмкIэ и министр 
Рахаев Борис, Урысейм и УФНС-м КъБР-м щиIэ и Iуэху-
щIапIэм и унафэщIым и къуэдзэ Лытневэ Наталье, 
 КъБР- м ЩIыуэпс хъугъуэфIыгъуэхэмрэ экологиемкIэ и 
министрым и къуэдзэ Апхуд Мурат, Бахъсэн щIына-
лъэм и администрацэм и унафэщI Балъкъыз Артур 
сымэ. 

ГУГЪУЭТ  Заремэ.

Зыхуэдгъэувыжа къалэн псори зэрытхуэгъэзэщIэнур си фIэщ мэхъу

ствэр. 2021 гъэм ди агропро-
мышленнэ комплексым дэIэпы-
къуным икIи къуажэ щIыналъэхэм 
зегъэужьыным къэрал ахъшэу 
текIуэдар сом меларди 2,5-рэ 
 мэхъу.

КуэдкIэ абы и фIыщIэщ а Iэна-
тIэм къыщалэжь мэкъумэш про-
дукцэм фейдэшхуэ къызэрытхуи-
хьыр.

ПхъэщхьэмыщхьэхэмкIэ ди рес-
публикэр Урысей Федерацэм щы-
пашэщ. 2021 гъэм пхъэ шхьэ мыщ-
хьэрэ мэракIуэ лIэужьыгъуэу тонн 
мин 535,5-рэ щIыналъэм къыща-
гъэкIащ. Ар 2020 гъэм диIам еб-
гъапщэмэ, проценти 103-рэ мэхъу. 
АдэкIи мы Iуэхум зедгъэужьынущ.

КъищынэмыщIауэ, хадэхэкIхэм-
кIи ехъулIэныгъэфIхэр диIэщ. 
Шэджэм районым гектари 100 
къызэщIэзыубыдэ хуабэщ щау-
хуэн щIадзащ. Абы хадэхэкIхэр 
илъэс псом щагъэкIыну Iэмал 
 яIэнущ. А Iуэхум текIуэдэнущ сом 
мелард 22,5-рэ.

Псы щIэгъэлъэдэнми псынщIэу 
зеужь. Нэгъабэ щIы гектар мини 
9,3-рэ псы зэрыщIагъэлъадэ Iэ-
малхэмкIэ къызэрагъэпэщащ. 
 Гъавэрэ джэш лIэужьыгъуэу тонн 
мелуан 1,2-рэ Iуахыжащ (2020 
гъэм ебгъапщэмэ, проценти 107,8-
рэ мэхъу).

2022 гъэм къэралым мэкъумэш 
IэнатIэм зыщIигъэкъуэнущ сом 
меларди 2,3-кIэ. Мы илъэсым и кIэ 
пщIондэ а бжыгъэм хэдгъэхъуэ-
фынущ - Урысейм и Правитель ст-
вэм мэкъумэш IэнатIэм зыщIэгъэ-
къуэным хухихым зэрыдыщIигъу-
нур къэтлъытэмэ. 

Мы гъэм пхъэщхьэмыщхьэ хъу-
мапIэу 5-м лэжьэн щIадзэнущ. 
Проект псоми ди нэIэ тетщ, зыри 
лъэныкъуэ едгъэзынукъым.

Къыхэзгъэщынут щIы гектар 
 мини 10-м псы щIагъэлъадэу зэ-
рыхъунур. Шэч хэмылъу, ар щхьэ-
пэнущ гъавэ бэв кърахьэлIэным. 
Мы зэманым ди къэралым къыпа-
гъэува санкцэхэр къэплъытэмэ, 
мэкъумэш IэнатIэм и Iэмалхэр 
 дегугъуу къэдгъэсэбэпын хуейщ - 
къыщIигъэкIыр нэхъыбэ щIынырщ 
зи гугъу сщIыр.

Гугъэшхуэхэр идопх ухуэныгъэ-
ми. Нэгъабэ псэупIэу яухуар про-
центи 102-кIэ ягъэзэщIащ, илъэ-
сым къриубыдэу яухуащ метр зэб-
гъузэнатIэ мин 514,4-рэ.

Мы гъэм ухуэныгъэ лэжьыгъэш-
хуэхэр къытпэщылъщ. 2022 гъэм 
социальнэ мыхьэнэ зиIэ ухуэныгъэ 
70-м щIигъу яухуэнущ, щIэуэ яуб-
лэми кърагъэжьахэм пащэми. 
Дэфтэрхэм къызэрыщыгъэлъэ-
гъуамкIэ, дэтхэнэ зыми текIуэдэ-
нущ сом мелуан 50-м къыщыщIэ-
дзауэ сом меларди 2-м нэс. Къэб-
гъэлъагъуэмэ, мы гъэм унэ метр 
зэбгъузэнатIэ мин 528,5-рэ духуэну 
ди мурадщ.

Мы махуэхэм «Восточный» хьэб-
лэщIэм и проектыр утыку къитхьэ-
нущ. Абы псэупIэу метр зэбгъу-
зэнатIэ мелуан къызэщIиубыдэ-
нущ. ЗэрыхуэдгъэфащэмкIэ, эко-
номикэм къыхуихьынур сом 
ме лард 40-м ноблагъэ. Нэхъ и 
пэкIэ а хьэблэм зэрызедгъэужьын 
Iэмал диIакъым. Нобэ лъэпощ-
хьэпо псори къызэднэкIащ икIи 
«Стимул» программэм ипкъ иткIэ, 
районыщIэр коммуникацэхэмкIэ 
къызыдогъэпэщ, школ щыдоухуэ.

Къэралым дыщыяпэу, илъэситI 
пIалъэ иджыри диIэми, жьы хъуа 
унэхэм къызэрыщIагъэIэпхъукI 
программэм къыщыгъэлъэгъуа-
хэр зэфIэдгъэкIащ. ЦIыху 1029-рэ 
пэш 393-м къыщIэдгъэIэпхъукIащ. 
Абы и фIыгъэкIэ иджы иужь ди-
хьэфынущ 2017 гъэм щIышылэм и 
1-м къыщыщIэдзауэ 2021 гъэм 
щIышылэм и I пщIондэ жьы хъуауэ 
къалъыта унэхэм къыщIэдгъэIэп-
хъукIыным. Апхуэдэу цIыху 1823-рэ 
унэщIэхэм гъэIэпхъуэныр къыт-
пэщылъщ.

Мылъку хухыдох псыр зырижэ 
бжьамийхэр зэгъэпэщыжынымрэ 
зыгъэкъабзэ ухуэныгъэхэмрэ елэ-
жьыным.

ГазкIэ къызэгъэпэщыным теу-
хуауэ Урысей Федерацэм и Прези-
дентым и пщэрылъыр дгъэзэщIэн 
папщIэ, къуажи 133-м щыдгъэбел-
джылащ ар зимыIэ унагъуэ 1122-
рэ. 2021 гъэм газыр зэрыкIуэ 
 бжьамийхэр унагъуэ 354-м я куэб-
жэпэм нэс ирашэлIащ. 2022 гъэм 
и кIэм мы Iуэхум ехьэлIа лэжьыгъэ 
псори зэфIэдгъэкIынущ. Си фIэщ 
мэхъу цIыхухэм я дежкIэ мы хьэ-
нэшхуэ зиIэ а лэжьыгъэр пIалъэ 
зыхуэдгъэувыжам къыдэхъулIэну.

Къызэрыхэзгъэщащи, гъуэгу-

хэм ехьэлIауэ лэжьыгъэшхуэ ед-
гъэкIуэкIащ нэгъабэ.

Мы гъэми а Iуэхум пытщэнущ, 
республикэм и гъуэгухэр егъэфIэ-
кIуэным тедгъэкIуэдэнущ сом ме-
ларди 4,2-м щIигъу.

Зыхуей хуэдгъэзэнущ Шэджэм 
ЕтIуанэ - Булунгу гъуэгу Iыхьэр. Ап-
хуэдэ лэжьыгъэхэр щедгъэкIуэ-
кIынущ къуажэхэм я щIы Iыхьэу 
иджыри 10-м. Дызэрыт илъэсым 
зэдгъэпэщыжыну автомобиль 
 гъуэгухэр псори зэхэту километри 
170-рэ мэхъу.

Москва и правительствэм нэ-
гъабэ зыкъытщIигъакъуэри, авто-
бус 35-рэ къытIэрыхьащ, хуэмурэ 
пыдощэ цIыхухэр къезышэкI 
транс портыр щIэкIэ зэтхъуэ кIы-
ным. 

КИФЩI-м и зыужьыныгъэм 
 теухуа программэм хагъэхьащ 
«Налшык» аэропортым зэрызэ-
рагъэпэщыжынум и проектыр. 
Кхъухьлъатэхэм я рейсхэм кIэ-
рымыхуныр тхузэфIэкIащ, уеб-
лэмэ абыхэм я бжыгъэм хэдгъэ-
хъуэну ди мурадщ.

Туризм и лъэныкъуэкIэ Iуащ-
хьэмахуэ лъапэ зэрызедгъэужьы-
нум дыхущIэкъунущ: кIапсэ гъуэгу-
щIэу 6, бгы лыжэ къэжыхьыпIэу 19, 
нэгъуэщI ухуэныгъэхэм псоми 
зэхэту сом мелард 15,2-рэ яхьы-
нущ.

КъищынэмыщIауэ, «Ищхьэ Гуэл 
щхъуантIэхэр», «Шэджэм», «Че-
гет» зыгъэпсэхупIэхэм я проектхэр 
гъэзэщIэным пытщэнущ, дыпы-
лъынущ «Налшык курортым» 
 нэхъри зедгъэужьыным. Налшык 
хьэщIэщхэр щыухуэнымрэ псы-
ежэх Iуфэр зэIузэпэщ щIынымрэ 
ехьэлIа инвестицэ Iуэхухэми адэ -
кIэ и ужь дитынущ.

Гулъытэ хэха иджыпсту худощI 
бжыгъэ технологиехэм. 2021 гъэм 
а Iэмалым пытщIащ IуэхущIапIэ 
78-рэ. Иужьрей илъэсищыр къап-
щтэмэ - социальнэ мыхьэнэ зиIэ 
IуэхущIапIэу 187-рэ. 

2023, 2024 гъэхэм республикэм и 
школхэр псори зы щапхъэм тет 
бжыгъэ стандартым хуэдгъэкIуэн 
папщIэ, Урысейм БжыгъэхэмкIэ и 
министерствэм зэгурыIуэныгъэ 
ет щIылIащи, сом мелуан 308-рэ 
щхьэхуэу къытхуаутIыпщынущ.

Лэжьыгъэхэр идогъэкIуэкI зэпи-
мыуду лажьэ бжыгъэр Налшык 
 къалэм къыщызэгъэпэщыным 
ехьэ лIауэ. Щхьэхуэу фIыщIэ 
хуэсщIыну сыхуейщ Урысейм и 
Сбербанкым и правленэм и уна-
фэщI Греф Герман а Iуэхур къы-
зэрыддиIыгъым папщIэ. Къапщ-
тэмэ, мы Iуэхум япэу елэжьын 
щIэзыдзахэм ди щIыналъэр 
ящыщщ.

Мы зэманым Iуэхум хэзы-
щIыкIхэм я гъусэу, догупсыс тех-
нологие лъагэхэм я парк къызэ -
ры зэдгъэпэщынум. Къэбэрдей-
Балъ къэр къэрал университетым 
лэжьэн щыщIидзащ компьютер 
технологиехэмрэ цIыхум хуэдэу 
гупсысэф системэхэмкIэ инсти-
тутым.

Ди къэралым къыпагъэува санк-
цэхэм дазэрыпэщIэт Iэмалхэм 
ящыщу IT-IуэхущIапIэхэм я хэ-
хъуэм щхьэщатыкI налогыр илъэ-
сищкIэ Iуахащ, апхуэдэуи процен-
ти 3 мынэхъыбэ зытехьэ кредит 
иратынущ, хуэгъэкIуатэ ипотекэ 
кредитхэр - проценти 5-кIэ. Сы-
зэреплъымкIэ, апхуэдэ Iэмалхэм 
дэри зыгуэрхэр тхудэщIыгъунущ.

ПщIэ зыхуэсщI депутатхэ!
НэхъапэкIэ къэмыхъуа санкцэ 

щытыкIэ ткIийхэм емылъытауэ 
къытпэщылъ илъэсхэм ди къалэн 
нэхъыщхьэр зэрыщытауэ къонэж - 
ар цIыхухэм я псэукIэр егъэ-
фIэкIуэнырщ.

Ар зэдгъэхъулIэным хуэунэтIауэ 
щытынущ лъэпкъ проектхэр. Мы 
илъэсым республикэр хэтщ лъэпкъ 
проект 11-мкIэ ягъэзэщIэну щIы-
налъэ проекту 45-м. А Iуэхухэм 
 хухахыну я мурадщ сом мелард 
11,7-м щIигъу.

ПсэукIэ зэIузэпэщым и лъабжьэ 
нэхъыщхьэр, шэч хэмылъу, цIыху-
хэм я узыншагъэрщ, фIагъ зиIэ 
медицинэ дэIэпыкъуныгъэкIэ къы-
зэгъэпэща зэрыхъурщ. Республи-
кэм узыншагъэр хъумэнымкIэ и Iэ-
натIэм, коронавирус узыфэ зэры-
цIалэм зэрызиубгъум къыхэкIыу 
щытыкIэр гугъуу зэрыщытым емы-
лъытауэ, и лэжьыгъэр зэпIэзэры -
ту йокIуэкI.

2021 гъэм цIыхухэр пIащIэгъуэ-
кIэ зыхуэныкъуэ медицинэ дэIэ-
пыкъуныгъэхэр къыщызыпыуда 
къэхъуакъым ПIалъэ-пIалъэкIэрэ 
зи узыншагъэр къэпщытэн хуей, уз 

гъэтIылъа зиIэ сымаджэхэм я 
щытыкIэм я унэхэм щыкIэлъып-
лъащ. Узыфэр зыхуэдэр къащIэ-
нымкIэ зыхуэныкъуэ лабораторэ 
къэхутэныгъэхэр зэрырагъэ кIуэ-
кIын, КТ IэмэпсымэхэмкIэ ирикъуу 
къызэгъэпэщащ. 

Медицинэ IуэхущIапIэхэр зыху-
щыщIэ техникэхэмкIэ къызэгъэ-
пэщыным теухуауэ зыхуэдгъэувы-
жа къалэнхэр дгъэзэщIащ. 
Апхуэдэу, Налшык къалэ клиникэ 
сымаджэщ №1-м лъынтхуэ узы-
фэхэм щеIэзэ и къудамэм рентген 
зэращI компьютер томограф ща-
гъэуващ. Лышх узыфэм щеIэзэ 
диспансерым къыIэрыхьащ ягъэ-
Iэпхъуэ рентген аппарат, апхуэ-
дэуи рентген зэращI иджырей 
 компьютер томограф лъэщ. 

Поликлиникэхэмрэ амбулато-
рэхэмрэ папщIэ автомобиль 25-рэ 
къэтщэхуащ. АбыхэмкIэ сыма-
джэхэр медицинэ IуэхущIапIэхэм 
яшэнущ, къищынэмыщIауэ, доху-
тырхэр зыкIэлъыплъхэм я унэхэм 
ирикIуэнущ. 

Мы илъэсми щIэгъэхуэбжьауэ 
пытщэнущ узыншагъэр хъумэным-
кIэ IэнатIэм зегъэужьыным, абы и 
лъабжьэр гъэбыдэным. Апхуэдэу, 
«КъБР-м узыншагъэр хъумэным-
кIэ и IэнатIэм цIыхухэм япэ дэIэпы-
къуныгъэхэр щыхуащIэ и IуэхущIа-
пIэхэр къэгъэщIэрэщIэжын» щIы-
налъэ проектыр гъэзэщIэным 
ипкъ иткIэ зыхуэдгъэувыжащ:

- поликлиникэхэмрэ абыхэм я 
 къудамэхэмрэ папщIэ, къуажэхэм 
щыIэхэри яхэту, медицинэ техни-
кэу 55-рэ, автомобиль транспорту 
15 къэтщэхуну;

- поликлиникэу 8-м щекIуэкI зэ-
гъэпэщыжыныгъэ лэжьыгъэхэр, 
2-м къыщрахьэжьа къэгъэ щIэ рэ-
щIэжыныгъэхэр и кIэм нэдгъэсы-
ну, дохутыр амбулаторэу зы духуэ-
ну.

КъищынэмыщIауэ, Налшык 
къа лэ щаухуэну, гъуэлъыпIэ 250-
рэ зыщIэтыну Онкологие диспан-
серымрэ поликлиникэмрэ я лъаб-
жьэхэр ягъэтIылъащ. 

2022 гъэм льготэ зиIэхэр хущ-
хъуэкIэ къызэгъэпэщыным рес-
публикэ бюджетым къыхэкIыу сом 
мелуан 609-рэ хухэтхынущ. А 
Iуэхум нэхъыбэ къызэрызэщIед-
гъэубыдэным дыхущIэкъунущ.

ЦIыхум и узыншагъэр хъу мэ-
нымкIэ мыхьэнэшхуэ иIэщ физи-
ческэ щэнхабзэмрэ спортымрэ 
 зегъэужьыным, гъащIэ узыншэ 
ехьэкIыным дегъэхьэхыным.

Мы зэманым къриубыдэу щIы-
налъэм щолажьэ спорт школу 47-
рэ, республикэм и гуп къыхэхам 
зыщагъэхьэзыр спорт центр. 
Абыхэм цIыху мин 78-м спорт 
лIэужьыгъуэ 38-кIэ зыщагъасэ. 
Къэрал кIэзонэ IуэхущIапIэхэм 
щыIэ гъэсакIуэхэм я улахуэр егъэ-
джэныгъэ IэнатIэм и лэжьакIуэхэм 
ейм нэдгъэсащ. 2021 гъэм и шы-
щхьэуIу мазэм и 1-м щегъэжьауэ 
ар сом мин 26,3-рэ мэхъу.

Къыхэзгъэщыну сыхуейщ: къэ-
рал унафэм къызэрыщыгъэлъэ-
гъуамкIэ, а къалэныр 2023 гъэм 
ирихьэлIэу дгъэзэщIэн хуейуэ 
арат, дэ ар нэгъабэ зэфIэдгъэ-
кIащ.

АдэкIи IэнатIэм и мылъку-техни-
кэ лъабжьэр зэрыдгъэбыдэным, 
абы зэрызедгъэужьыным хуэунэ-
тIа Iуэхухэм яужь дитщ. Мы илъэ-
сым и кIэм нэдгъэсынущ 2021 
гъэм къедгъэжьауэ Налшык щы-
духуэ, иджырей пятиборьемкIэ 
 зыщагъэсэну спорткомплексыр. 
Налшык дэт, къыщыбжыхь лъа-
гъуэхэр зиIэ IэрыщI футбол губ-
гъуэмрэ Белокаменскэ жылэм 
щыIэ, узыншагъэр щрагъэфIэ-
кIуэж физкультурэ комплексымрэ 
папщIэ спорт-технологие Iэмэ-
псымэхэр къэтщэхуащ. 

Дэ иужь дихьащ спортым и щIы-
махуэ лIэужьыгъуэхэм зыщыхуа-
гъасэ физкультурэ комплексрэ 
лъэрыжэкIэ къыщажыхь стадион-
рэ ухуэным. Ахэр 2023 гъэм хьэзыр 
тщIыну ди мурадщ. А илъэсым 
 метр зэбгъузэнатIэу мини 6-м 
 щIигъу къызэщIиубыдэу сабийхэм 
папщIэ «Тритон» спорт-нэгузегъэу-
жьыпIэ центрым и ухуэныгъэр 
 къедгъэжьэну тедухуащ. 

Мыхьэнэшхуэ зэттыпхъэ Iуэху-
гъуэхэм ящыщу къонэж егъэ джэ-
ныгъэ IэнатIэм зегъэужьыныр, 
егъэфIэкIуэныр.

Лъэпкъ проектхэм дызэрыхэтым, 
республикэ программэхэр гъэзэ-
щIа зэрыхъум Iэмал къыдет егъэ-
джэныгъэ инфраструктурэр щIэд-
гъэбыдэну. Апхуэдэу «Демогра-
фия» лъэпкъ проектым хэту 2019 
гъэм щегъэжьауэ 2021 гъэ пщIон-
дэ республикэм къыщызэIутхащ 
зи школ кIуэгъуэ мыхъуа сабийуэ 
2645-рэ зыщIэхуэн IуэхущIапIэхэр. 
Абы и фIыгъэкIэ зи ныбжьыр илъэ-
си 3-м фIэмыкIа сабий псори ап-
хуэдэ IуэхущIапIэхэмкIэ къызэд-
гъэ пэщын тхузэфIэкIащ. А зэ-
маным къриубыдэу еджакIуэ 2414-
рэ зэкIуэлIэн школиплI духуащ, 
къуажэхэм дэт школищым сыт и 
лъэныкъуэкIи зыхуей зэгъэпэщы-
жыныгъэхэр щедгъэкIуэкIащ. 
Школи 170-м компьютер техникэу 
мини 8-м щIигъу къахуэтщэхуащ.

«Иджырей еджапIэ» проектым 
хэту Налшык къалэм дэт гимназие 
№4-м «Кванториум» технопарк 
къыщызэIуахащ. Къуажэхэмрэ 
 къалэ цIыкIухэмрэ дэт курыт школ 
38-м «Зыужьыныгъэм и къежьа-
пIэ» центрхэр къыщызэрагъэпэ-
щащ. Нобэ сабийхэм ябгъэдэлъ 
зэфIэкIыр къэхутэнымкIи ахэр 
дэIыгъынымкIи лэжьыгъэр щхьэ-
пагъышхуэ иIэу зэтеубла хъуащ. 
Абы и лъэныкъуэкIэ мыхьэнэшхуэ 
егъэзащIэ «Антарес» щIыналъэ 
центрым. 

2021 гъэм олимпиадэхэм щы-
текIуа, къыщыхэжаныкIа сабий-
хэмрэ абыхэм ядэлэжьа егъэджа-

кIуэхэмрэ адэкIи тегъэгуш хуэным 
хуэунэтIауэ КъБР-м и Iэтащхьэм и 
саугъэт дгъэувар еттащ еджакIуэ 
55-мрэ педагог 53-мрэ. Апхуэдэу 
япэ дыдэу щIэныгъэмрэ инновацэ 
унэтIыныгъэмкIэ республикэм и 
 Iэтащхьэм и саугъэтыр щIэныгъэлI 
ныбжьыщIэу 5-м хуагъэфэщащ. 
Абыхэм дэтхэнэми сом мини 100 
зырыз иратащ.

Дызэрыт илъэсым егъэджэны-
гъэ инфраструктурэм зегъэу жьы-
ным, егъэфIэкIуэным хуэунэтIа 
лэжьыгъэм пытщэнущ. Зи школ 
кIуэгъуэ мыхъуа сабийуэ 380-рэ 
зэкIуэлIэну IуэхущIапIэу 5 духуэну, 
курыт школищым я ухуэныгъэхэр   
и кIэм нэдгъэсыжыну къытпэ-
щылъщ. Ахэр еджакIуэ 500 зэ-
кIуэлIэну школхэу Куба къуажэмрэ 
Нарткъалэрэ, сабий 785-м яте-
щIыхьауэ Прохладнэ къалэм 
къыщ рагъэжьа еджапIэхэрщ. Ку-
рыт школу 18-м сыт и лъэныкъуэкIи 
зыхуей хуэгъэзауэ зэгъэпэщы-
жыныгъэхэр щедгъэкIуэкIын 
 хуейщ. 

Мы илъэсым зэуэ школыщIэу 10 
доухуэ, абыхэм ящыщу нэхъ ини-
тIыр Налшыкрэ Бахъсэнрэ дэ-
тынущ, япэр сабий 1500-м, етIуа-
нэр еджакIуэ 1224-м ятещIыхьауэ 
щытынущ. Дэтхэнэ зы проектми 
сом мелардым щIигъу токIуадэ. 
Ахэр 2023 гъэм къызэIутхыну ди 
мурадщ. 

Къуажэ школхэм «Зыужьыны-
гъэм и къежьапIэ» центру 37-рэ 
къыщызэрагъэпэщынущ, Налшык 
дэт школ №11-м «Кванториум» 
 сабий технопарк къыщызэIуахы-
нущ. Курыт школу 54-м компью-
терхэр къыхуащэхунущ. 

Нобэрей зэманым къытхуегъэув 
щIалэгъуалэм ядедгъэкIуэкI лэ-
жьыгъэр щIэдгъэхуэбжьэну. Абы 
ипкъ иткIэ КъБР-м и Iэтащхьэм и 
деж щылажьэу ЩIалэгъуалэ по-
литикэмкIэ совет зэхэтшащ. ЩIа-
лэгъуалэм ядэлэжьэн орган щхьэ-
хуэ къызэгъэпэщыным теухуа уна-
фэм сэ Iэ щIэздзащ. 

Лэжьыгъэр зэредгъэфIэкIуэ-
ным дыхущIэкъунущ: Творческэ 
щIалэгъуалэм я уардэунэр къызэ-
рызэдгъэпэщым къыдэкIуэу, ныб-
жьыщIэ клубхэм, щIалэгъуалэ 
центр хэм заужьынымкIэ жыджэру 
дэIэпыкъуэгъу дахуэхъунущ. 

КъытщIэхъуэ щIэблэр гъэсэ-
нымкIэ къалэнышхуэ егъэзащIэ 
щэнхабзэм.

IэнатIэм и мылъку-техникэ лъаб-
жьэр егъэфIэкIуэным хуэунэтIауэ 
нэгъабэ лэжьыгъэшхуэ едгъэ-
кIуэкIащ. Бахъсэн районым хыхьэ 
Къулъкъужын Ищхъэрэ къуажэм 
сабийхэр гъуазджэм щыхуагъа -
сэу дэт школыр, Къып Мухьэмэд и 
цIэр зезыхьэр, къагъэщIэрэщIэ-
жащ, Дзэлыкъуэкъуажэ щыIэ са-
бий макъамэ еджапIэм и къуда-
мэр зэрагъэпэщыжащ. Республи-
кэм и Гуащэ театрым зэгъэ-
пэщыжыныгъэ лэжьыгъэшхуэхэр 
щрагъэкIуэкIащ, Литературэ му-
зейм и Iыхьэ гуэр зэфIагъэувэ-
жащ. 

Республикэм и библиотеки 159-м 
я тхылъ фондым къыхэдгъэхъуащ. 
Налшык къалэ Щэнхабзэ зыу жьы-
ныгъэмкIэ центрым и ухуэны-
гъэхэр щокIуэкI.

Дызэрыт лъэхъэнэми щэнхабзэ 
IуэхущIапIэхэм я мылъку-техникэ 
зэфIэкIым зегъэужьыным ди къа-
ру етхьэлIэнущ. 

Лъэпкъым и хабзэ нэхъыфIхэм 
тету щIалэгъуалэр гъэсэнымкIэ, 
ди лъэпкъхэм я тхыдэ-щэнхабзэ 
щIэиныр хъумэнымрэ гъэбэ-
гъуэнымкIэ щэнхабзэм игъэзащIэ 
къалэным и мыхьэнэр зэры тIэ-
тыным дыхущIэкъунущ. 

2022 гъэр УФ-м ис лъэпкъхэм я 
щэнхабзэ щIэиным и илъэсу ди 
къэралым щагъэуващ. Абы хуэ-
гъэпсауэ ирагъэкIуэкIыну Iуэху-
гъуэхэр хуэунэтIащ я анэдэлъ-
хубзэр, лъэпкъ щэнхабзэмрэ 
 хабзэмрэ хъумэным икIи зегъэу-
жьы ным, апхуэдэуи цIыхубэ Iэп-
щIэ лъапщIэхэмрэ щэнхабзэ лъа-
пIэныгъэхэр зыщIэжхэмрэ дэIы-
гъыным, абыхэм я щIэныгъэр 
къэтщIэхъуэ щIэблэм ябгъэ дэлъ-
хьэным.

ПщIэ зыхуэсщI си лэжьэгъухэ!
Республикэм и псэукIэм хуэу-

нэтIа нэгъуэщI унэтIыныгъэхэми 
жэуаплыныгъэшхуэ зыпылъ, мы-
хьэнэшхуэ зиIэ къалэнхэр щызэ-
фIэтхыну къытпэщылъщ.

Мы илъэсым валовэ щIыналъэ 
продуктыр сом мелард 229,1-м 
нэдгъэсын хуейщ. 

Абы щыгъуэми промышлен-
ностым щедгъэкIуэкI лэжьыгъэ-
хэмрэ Iуэхутхьэбзэхэмрэ сом ме-
лард 67,2-рэ, мэкъумэш хозяйст-
вэм къит продукцэм сом мелард 
89,3-рэ къыпэкIуэн хуейщ.

2022 гъэм щIыналъэм щекIуэ-
кIыну ухуэныгъэхэм сом мелард 
38,3-рэ текIуэдэнущ.

Республикэм и хэхъуэм къыхалъ-
хьэну инвестицэр сом мелард 
56,3-рэ хъунущ. Налогыу къыха-
хахэри налогхэм щымыщ ахъшэ -
ри сом мелард 14 нэхърэ нэхъ ма-
щIэ хъун хуейкъым.

Ахэри нэгъуэщI Iуэхугъуэ едгъэ-
кIуэкIхэри зэхэту цIыхухэм я ула-
хуэр, хэхъуэр нэхъыбэ хъуным, 
республикэм щыпсэухэм я со-
циаль нэ щытыкIэр ефIэкIуэным и 
лъэныкъуэкIэ сэбэп хъунущ. 

Зыхуэдгъэувыжа къалэнхэр 
къы дэхъулIэн папщIэ жылагъуэ-
политикэ зэпIэзэрытыныгъэ, жы-
лагъуэ зэкъуэтыныгъэ, властым -
рэ жылагъуэмрэ я зэгурыIуэныгъэ 
щыIэн хуейщ. Си фIэщ мэхъу, му-
радхэр зэдгъэхъулIэным зэгъусэу 
дыхущIэкъумэ, зыхуэдгъэувыжа 
псори зэрытхуэгъэзэщIэнур икIи 
сыфщогугъ сыт хуэдэ лъэныкъуэ-
кIи Iуэхур къыздэфIыгъыну. Те кIуэ-
ныгъэ къызэрытхьынуми шэч 
 къытесхьэххэркъым.

лъэгъуамкIэ, хьэрычэт IэнатIэ 
мыинымрэ курытымрэ я IуэхущIа-
пIэхэр проценти 7,2-кIэ нэхъыбэ 
хъуащ (ахэр псори 19144-рэ мэхъу, 
абыхэм ящыщу 13965-р щхьэза-
къуэ хьэрычэтыщIэрщ, хьэрычэт 
IуэхущIапIэ мыинхэмрэ курыт-
хэмрэ 5179-рэ мэхъу).

Я щхьэ зэрапIыжын IэнатIэ къы-
зэрагъэпэщу зи статусыр езыгъэт-
ха икIи «IэщIагъэм къыпэкIуэ хэ-
хъуэм техуэ налог» хабзэ хэхам 
 тету налог зыт цIыхухэм я бжыгъэр 
нэгъабэ хуэди 8,7-кIэ нэхъыбэ 
 хъуащ икIи ахэр 13689-м нэсащ. 
Нобэм ирихьэлIэу а хабзэм тету 
лажьэхэр цIыху мин 30-м щIегъу.

Хьэрычэт IэнатIэ мыинхэмрэ 
курытхэмрэ я субъектхэм, апхуэ-
дэу я щхьэ зэрапIыжын IэнатIэ 
зэзыгъэпэща цIыхухэм нэгъабэ 
псори зэхэту щIыхуэу сом мелуан 
69,4-рэ иратащ. ШэсыпIэ фондым 
абыхэм папщIэ псори зэхэту сом 
мелуан 279,3-рэ къызэрыкI шэ-
сыпIэ тхылъу 39-м Iэ щIидзащ.

Иджыпсту япэ игъэщыпхъэ лэ-
жьыгъэхэмкIэ къэралым и Пра-
вительствэм зэхилъхьа планым 
ипкъ иткIэ бизнесым зыкъомкIэ 
 худачыхынущ, апхуэдэу IэнатIэ 
щхьэхуэхэм налогхэр зэман пыу-
хыкIакIэ щхьэщахынущ. Хьэрычэт 
IэнатIэ мыинхэмрэ курытхэмрэ 
кредитхэмкIэ защIэгъэкъуэным 
хуэгъэза планым ипкъ иткIэ, 
унэтIыныгъэ щхьэхуэхэмкIэ зэ-
пыудауэ, псори зэхэту сом мелард 
800 хуэдиз щIыхуэу иратынущ. Ди 
предприятэхэм финансхэмкIэ да-
дэIэпыкъун папщIэ дэ а хэкIыпIэр 
Iэмал зэриIэкIэ нэхъ нэгъэсауэ 
къэд гъэсэбэпыну ди мурадщ.

Мыбдеж дэ къаруушхуэ зэщIэд-
гъэуIуэн хуейщ нэгъуэщI къэрал-
хэм кърашу щыта продукцэм пэ-
хъун хьэпшыпхэмрэ ерыскъып-
хъэхэмрэ ди деж къыщыщIа-
гъэкIыным хуэгъэза проектхэр 
гъэзэщIэным. Инвестицэ щыты-
кIэр егъэфIэкIуэным, цIыху хэм я 
жэрдэмымрэ жыджэрагъымрэ 
къэ Iэтыным и лъэныкъуэкIэ Пар-
ламентымрэ Правительствэмрэ 
тэмэму къыддэлэжьэну сащогугъ.

ДызыхуэкIуэ лъэхъэнэм гулъытэ 
хэха хуэтщIынущ экономиэм и Iэ-
натIэ нэхъыщхьэхэм, псом япэу - 
промышленностым - дэIэпыкъу-
ным.

Нэгъабэ лэжьыгъэ пыухыкIахэр 
ирагъэкIуэкIащ Тырныауз и вольф-
рам-молибден къыщIэхыпIэм ме-
таллургием и комплекс щызэ-
тегъэувэжынымкIэ проектыр гъэ-
зэщIэным хуэунэтIауэ. А проектыр 
хагъэхьащ 2030 гъэм нэсыху Кав-
каз Ищхъэрэ федеральнэ округым 
зегъэужьыным теухуауэ къащта 
стратегием. А стратегиер ягъэува 
зэманым тету икIи къыкIэрыху 
щымыIэу ягъэзащIэ. «Телеме-
ханика», «Севкаврентген-Д» пред-
приятэхэм, апхуэдэу промышлен-
ность псынщIэм и IуэхущIапIэхэм 
къыщIагъэкI продукцэр и куэдагъ-
кIи и лIэужьыгъуэкIи нэхъыбэ 
 хъунущ.

ДызыхуэкIуэ лъэхъэнэм дэ ди 
мурадщ предприятэхэм я зэ фIэ-
кIым зегъэубгъунымкIэ лэжьы-
гъэхэр щIэдгъэхуэбжьэну икIи абы 
папщIэ дызыхуеину ресурсхэр 
къызэщIэдгъэуIуэну. Федеральнэ 
IэнатIэм къыщащтащ экономикэм 
и дежкIэ мыхьэнэ хэха зиIэ пред-
приятэхэм ядэIэпыкъуным хуэу-
нэтIа унафэ. Ди республикэм 
 щыщу апхуэдэ предприятэхэм 
 хагъэхьащ «Тэрчалмаз» заво-
дымрэ «Воентекстильпром» Iуэху-
щIапIэмрэ. Апхуэдэу экономикэм 
и дежкIэ мыхьэнэ хэха зиIэхэм 
 хамыгъэхьа IуэхущIапIэхэм дэIэ-
пыкъун папщIэ Урысейм и Пра-
вительствэм сом мелард 550-рэ 
 къиутIыпщынущ. Зи гугъу тщIы 
предприятэхэм хуэдэу ди деж 18 
щыIэщ. Дэ федеральнэ центрым 
лъэIукIэ зыхуэдгъэзащ абыхэм 
дэIэпыкъуныгъэу ахъшэ пыухыкIа 
къахуэутIыпщыным теухуауэ икIи 
мы Iуэхур дэдгъэкIыфыну догугъэ. 
А псоми къадэкIуэу Урысей Феде-
рацэм и Правительствэм биз-
несым зыщIэгъэкъуэным, абы хи-
убыдэу МСП-банкым и ахъшэкIэ 
Кавказ Ищхъэрэ федеральнэ ок-
ругым и бизнесым дэIэпыкъуным 
теухуауэ накъыгъэм и 16-м унафэ 
щхьэхуэ къищтащ. Дэ абы дыхэ-
тынущ икIи абы и фIыщIэкIэ ди 
предприятэхэм защIэдгъэкъуэ-
ным и мызакъуэу, IуэхущIапIэ щIэ-
хэри къызэIутхыфынущ.

Дэ сыт щыгъуи гулъытэ хэха ху-
дощI икIи зэпымыууэ япэ идогъэщ 
республикэм и мэкъумэш хозяй-

 гъуэгуу километр 235-м щIигъу. 
Абыхэм ящыщу километр 70-м 
жэщ уэздыгъэхэр щыфIадзащ. А 
псори экономикэм зегъэужьы-
нымкIэ сэбэп мэхъу, нэхъыщхьэ 
дыдэр арщи - гъуэгухэм къыщыхъу 
гузэвэгъуэхэр нэхъ мащIэ ящI. Сэ 
быдэу си фIэщ мэхъу гъуэгу ухуэ-
ныгъэр адэкIи къызэрамыгъэ тIэс-
хъэнур. Зэрыщыту къапщтэмэ, ди 
гъуэгу фондым, апхуэдэу феде-
ральнэ центрым къыбгъэдэкI суб-
сидиехэм япкъ иткIэ нэгъабэ 
 гъуэгухэр егъэфIэкIуэным сом ме-
ларди 3,2-рэ трагъэкIуэдащ.

ПщIэ зыхуэсщI си лэжьэгъухэ!
Шэч хэмылъу, мы гъэмрэ илъэс 

гъунэгъухэмрэ ди дежкIэ икъукIэ 
гугъуу зэрыщытынур щIэдбзы-
щIын щыIэкъым. Дэ ди лэжьыгъэ-
хэр къызэдгъэпэщын хуей хъунущ 
ди къэралым къращIылIа эконо-
микэ текъузэныгъэ гуащIэхэм я 
лъэхъэнэм.

«Социально-экономикэ зэпIэ зэ-
ры тыныгъэр къызэгъэпэщыным-
рэ Урысей Федерцэм и цIыхухэм 
къащхьэщыжынымкIэ зэфIэгъэ-
кIыпхъэхэм я IуэхукIэ» ди къэра-
лым и Президентым къыдигъэкIа 
Указыр гъэзэщIэн мурадкIэ Уры-
сейм и Правительствэм иубзы-
хуащ санкцэхэр нэхъ хэхауэ зэран 
зыхуэхъуа IэнатIэхэр. ИпэжыпIэкIэ 
зы IэнатIи къэнакъым лъэпо-
щхьэпо гуэрхэм хэмыхуауэ икIи 
 гугъуехь пыухыкIахэр къызэри-
нэкIын хуэмейуэ.

А текъузэныгъэхэр къызэнэ кIы-
ным хуэунэтIа Iуэху нэхъыщхьэхэр 
ягъэбелджылащ - абыхэм ящыщщ 
экономикэм и зэпIэзэрытыны гъэр 
къызэгъэпэщыныр, лэжьапIэ Iэна-
тIэхэм я бжыгъэхэм кIэрымыгъэ-
хуныр, цIыхухэм ядэIэпыкъуныр. А 
Iуэхум- гугъуехьхэм хэхуа цIыхухэм 
защIэгъэкъуэным, псэуныгъэм и 
лъэныкъуэкIэ нэхъ мыхьэнэшхуэ 
зиIэ хьэпшыпхэмрэ ерыскъыпхъэ-
хэмрэ я уасэр зэтеIыгъэным Пре-
зидентым гулъытэ хэха хуищIащ.

Яубзыхуа а къалэнхэр гъэзэ щIэ-
нымкIэ лэжьыгъэхэр тэмэму зэб-
лагъэкIын папщIэ федеральнэ 
 IэнатIэм къыщызэрагъэпэщащ 
санк цэхэм я лъэхъэнэм урысей 
экономикэм и зэпIэзэрытыны - 
гъэр гъэбыдэнымкIэ Правительст-
вэм и комиссэ. Ди деж а мурадхэм 
папщIэ республикэм зэзыгъэуIу и 
штаб къыщызэрагъэпэщащ, лэ-
жьыгъэм и унэтIыныгъэ нэхъыщ-
хьэхэм зи нэIэ тезыгъэтыну опера-
тивнэ штабу 4 щаубзыхуащ. Абы-
хэм я къалэныр экономикэм и 
 IэнатIэм къыщыхъу зэхъуэ кIы-
ныгъэхэм кIэлъыплъынырщ, лэ-
жьыгъэхэр зэблэмыгъэунымкIэ 
зы хуэфащэ хэкIыпIэхэр убзыху-
нырщ икIи ахэр я лъабжьэу гугъу-
ехь нэхъ инхэм хэхуа предприя-
тэхэм, IэнатIэхэм ядэIэпыкъу-
нырщ.

Урысейм и Президентым и Ука-
зымкIэ Урысей Федерацэм и субъ-
ектхэм я Iэтащхьэхэм иратащ дэт-
хэнэ щIыпIэми щыIэ щытыкIэм, 
экономикэм зэрызихъуэжым те-
щIыхьауэ унафэхэр и зэманым 
 къащтэнымкIэ полномочиехэр. 
КъыхэзгъэщхьэхукIыну сыхуейщ: 
щытыкIэм сыт хуэдэу зимыхъуж-
ми, дэ къарууэ диIэр етхьэлIэнущ 
Урысей Федерацэм и Президен-
тым къигъэув къалэнхэмрэ пщэ-
рылъхэмрэ нэгъэсауэ гъэзэщIэ-
ным.

Иджыпсту къалэн нэхъыщхьэ 
дыдэр цIыхухэм защIэгъэкъуэ-
нырщ. Абы хуэунэтIащ зи ныбжьыр 
илъэси 8-м щегъэжьауэ илъэс          
17-м нэс сабийхэм мазэ къэс 
ахъшэ яхухэхыным теухуауэ феде-
ральнэ IэнатIэм къыщащта уна-
фэр икIи ар накъыгъэм и 1-м щIа-
дзауэ ягъэзащIэ. А унафэм Къэ-
бэрдей-Балъкъэр Республикэм 
щыщ унагъуэу мин 63,5-рэ къы-
зэщIеубыдэ икIи абыхэм псори 
зэхэту сом меларди 7,5-рэ хуха-
хащ.

Абы къыдэкIуэу зэман гъунэ-
гъум къэралым и Правительствэм 
къищтэнущ цIыхур псэун папщIэ 
нэхъ мащIэ дыдэу зыхуей ахъшэм, 
нэхъ мащIэ дыдэу ят улахуэм, 
апхуэдэу бюджет IэнатIэм щат 
 улахуэхэм хагъэхъуэным теухуа и 
унафэхэр.

Шэч хэмылъу, абыхэм сэбэпы-
нагъышхуэ яIэнущ цIыхухэм я 
псэукIэр нэхъ икIэ мыхъунымкIэ. 
Ауэ дэ нэхъри зедгъэубгъун хуейщ 
псэуныгъэ и лъэныкъуэкIэ гугъу-
ехь хэхуахэм пыухыкIауэ зэра-
дэIэпыкъу щIыкIэм, апхуэдэу тхьэ-
мыщкIагъэр къызэнэкIыным хуэу-
нэтIа лэжьыгъэм. Ар ди Прези-
дентым субъектхэм я унафэщIхэм 
ди пащхьэ къригъэува Iуэхущ икIи 
дэ ар нэгъэсауэ дгъэзэщIэнущ.

Нэгъабэ дэ тхузэфIэкIащ цIыху-
хэр лэжьапIэкIэ къызэгъэпэ щы-
нымкIэ къызбгъэдэхуэхэр дгъэ зэ-
щIэн. Иджы нэхъыщхьэр - а Iуэхур 
щIэгъэбыдэнырщ икIи нэгъуэщI 
щIыналъэхэм къыщащэхуу щыта 
продукцэр ди деж къыщыщIэгъэ-
кIыным и лъэныкъуэкIэ Iэмалу 
щыIэр къэгъэсэбэпынырщ. Ар лэ-
жьапIэ IэнатIэхэр хъумэнымкIи, 
лэжьапIэ IэнатIэщIэхэр къызэIу-
хынымкIи сэбэп хъунущ. Мис 
апхуэдэ лэжьэкIэм тету зау жьы-
ным дэ IуэхущIапIэхэри бизнесри 
зэрытедгъэгушхуэным дыхущIэ-
къунущ.

Шэч хэмылъу, нобэ дэ ди зэфIэкI 
нэхъыщхьэр зыхуэгъэзауэ щытын 
хуейр хамэ къэралхэм я текъу-
зэныгъэхэм я лъэхъэнэм экономи-
кэм зегъэужьынырщ. Абы папщIэ, 
псом япэу, дэ Iэмал зэриIэкIэ нэхъ 
нэгъэсауэ тегъэщIапIэ тщIынущ 
хьэрычэтыщIэхэм я жэрдэмхэмрэ 
ди цIыхухэм я жыджэрагъымрэ.

БлэкIа илъэсым кърикIуахэм 
япкъ иткIэ хьэрычэт IэнатIэ мыин-
хэмрэ курытхэмрэ я субъектхэм я 
Реестр зэгуэтым къызэрыщагъа-

(КIэухыр. ПэщIэдзэр 1-нэ нап.)

Бюджетыр ахъшэкIэ къызэрызэ-
гъэпэщар зэпымыууэ зэре фIа-
кIуэм къыхэкIыу социальнэ къэлэн 
куэд дэдгъэкIын тхузэфIэкIащ.

Социально-политикэм и Iэна-
тIэм хиубыдэу республикэм ича 
лъэ бакъуэ нэхъыщхьэхэм ящыщщ 
бюджет IэнатIэм щылажьэхэм я 
улахуэр 2021 гъэм шыщхьэуIум и 
1-м щегъэжьауэ проценти 10-кIэ 
зэрыхагъэхъуар. Бюджетым и ахъ-
шэу а Iуэхум лейуэ сом мелуан 
504,5-рэ хуаунэтIащ. Псори зэхэту 
ику иту цIыхухэм зы мазэм къа-
лэжь ахъшэр сом 31679-м нэсащ 
икIи 2020 гъэм елъытауэ проценти 
4,9-кIэ нэхъыбэ хъуащ. Псом хуэ-
мыдэу мыхьэнэшхуэ иIэщ рес-
публикэм щыпсэу дэтхэнэ зы 
цIыхуми и хэхъуэр сом 22016-м ще-
гъэжьауэ сом 25824-м зэрынэсам. 

Мыбдеж къыщыгъэлъэгъуап-
хъэщ къыщIэкIым тещIыхьауэ 
цIыхухэм къаIэрыхьэ хэхъуэр нэ-
хъыбэ зэрыхъу псынщIагъэр про-
центи 109,3-рэ 2021 гъэм зэры-
хъуар. А бжыгъэр къэралым щынэ-
хъыфIхэм ящыщщ. Апхуэдэу хуэ-
мыщIауэ псэухэр процент 24,2-рэ 
хъууэ щытамэ, иджы ар процент 
18,2-м нэсу къедгъэхын тхуэ зэ фIэ-
кIащ. Ари къэралым и субъект 
 нэхъ пэрыт дыдэхэм яхузэфIэкIам 
къызэрыкIэрыху щIыIэкъым. Ула-
хуэм зэрыхэхъуари, социальнэ дэ-
Iэпыкъуныгъэхэм ину зэрызаужьа-
ри, нэгъуэщI Iуэхухэри республи-
кэм къыщагъэсэбэпащ ипэжы-
пIэкIэ нэхъ хуэмыщIауэ щытхэм 
хэхауэ зэрызыщIагъэкъуэным 
хуэу нэтIауэ. 

Гулъытэ хэха игъуэтащ респуб-
ликэм щыпсэу дэтхэнэ социальнэ 
гупми зыщIэгъэкъуэным. БлэкIа 
илъэсым къриубыдэу ди щIына-
лъэм исхэм псоми зэхэту къа Iэ-
рыхьэ пенсэр сом меларди 2-рэ 
мелуан 55-кIэ нэхъыбэ хъуащ. 
Къэралым къыбгъэдэкI ахъшэ дэ-
Iэпыкъуныгъэ къаIэрыхьащ сабий 
мини 169-рэ зэрыс унагъуэу мини 
119,5-м щIигъум. А дэIэпыкъуны-
гъэм трагъэкIуэдащ сом миларди 
9-рэ мелуани 100-рэ. Зэ тыгъуэу е 
мазэ къэс ят дэIэпыкъуныгъэу фе-
деральнэ, щIыналъэ хабзэ мар-
дэхэм япкъ иткIэ къызэрагъэ-
пэщхэри ирикъуу цIыхухэм яIэры-
хьащ. 

2021 гъэм нэхъ мыхьэнэшхуэ 
зиIэ Iуэхуу республикэм къыпэ щы-
тахэм ящыщщ цIыхухэр лэжьапIэ 
IэнатIэхэмкIэ къызэгъэпэщыныр. 
Къэгъэлэгъуапхъэщ а къалэным 
мыIейуэ дызэрехъулIар. Лэжьа-
пIэншэу ятхауэ щыта цIыхухэм я 
бжыгъэр 2021 гъэм и пэщIэдзэм 
щегъэжьауэ худи 6,7-кIэ нэхъ ма-
щIэ ящIащ. Илъэсым и пэщIэдзэм 
лэжьапIэншэу учётым ягъэувхэр 
процент 16,7-м нэсу щытамэ, гъэм 
и кIэухым ар проценти 2,5-м нэсу 
къекIуэтэхащ. Мыбдеж къыщы-
гъэлъэгъуапхъэщ илъэсым и пэ-
щIэдзэр коронавирусым и гуащIэ-
гъуэм зэрырихьэлIар. Предприя-
тэхэм ящыщ куэд зэхуащIыжырт, 
куэдым я лэжьыгъэр къызэт ра-
гъэувыIэрт, абы къыхэкIыу лэ-
жьапIэншэу къанэхэр учётым увын 
хуей хъурт. Ауэ узым и гуащIэгъуэ 
зэманыр блэкIа нэужь лэжьапIэ 
 IэнатIэхэр республикэм щызэтеу-
вэжащ. 

НэгъуэщI зы Iуэхуи щIызгъужы -
ну сыхуейт, Къэбэрдей-Балъкъэр 
Республикэм исхэм я бжыгъэр нэ-
хъыбэ хъуащ. Сэ абы мыхьэнэш -
хуэ иIэу къызолъытэ. Пэжщ, ста-
тистикэ бжыгъэ нэгъэсахэр зэкIэ 
къатакъыми, зэкIэ япэ дилъэдэн-
къым, ауэ зэкIэ къызэрыдбжым-
кIэ, республикэм исхэр нэхъыбэ 
хъуащ. 

Iэпхъуэшапхъуэхэм я Iуэхур. Дэ 
куэдым зыкъытхуагъэзащ, ди 
цIыху хэм я бжыгъэм зэрыкIэры -
хур я фIэщ мыхъуу икIи абы и 
щхьэусыгъуэм щIэупщIэу. Абы теу-
хуауэ мыпхуэдэ бжыгъэхэр къэб-
гъэлъэгъуэну ирикъунщ. Илъэси 
10 япэкIэ республикэм исхэр цIыху 
5548-кIэ, 2017 гъэм - цIыху 2397-кIэ 
нэхъ мащIэ хъуащ. Мы Iуэхум 2021 
гъэм зихъуэжащ икIи республи -
кэм щыпсэухэр цIыху 250-кIэ нэ-
хъыбэ хъуащ. Сэ абы икъукIэ мы-
хьэнэшхуэ иIэу къызолъытэ.

ЗэрыгурыIуэгъуэщи, дэ хэхауэ  
ди нэIэ зытедгъэтахэм ящыщщ 
лъэпкъ проектхэр. Ахэр гъэзэ щIэ-
ным нэгъабэ сом меларди 8,6-рэ, 
2020 гъэм елъытауэ сом меларди 
2-кIэ нэхъыбэ, хухахащ.

ЩIыналъэ мыхьэнэ зиIэ проект-
хэм хиубыдэу лэжьыгъэшхуэ зэ-
фIагъэкIащ социальнэ IуэхущIа-
пIэхэр ухуэнымкIэ, ахэр къэгъэ-
щIэ рэщIэжынымкIэ, капитальнэу 
зэгъэпэщыжынымкIэ, апхуэдэу 
жы лагъуэхэр зэIузэпэщ щIыным-
кIэ. Зэрыщыту къапщтэмэ, Iуэху-
щIапIэу 500 хуэдиз яухуащ е зэ-
рагъэпэщыжащ икIи абыхэм сом 
меларди 4,2-рэ трагъэкIуэдащ. 
Абыхэм хиубыдэу школыщIэхэр 
ящIащ, къуажэ курыт еджапIэу            
17-м спорт залхэр къыщызэIуа-
хащ, Бахъсэн Ипщэ къуажэм, 
Звёзднэ посёлкэм сабий садхэр 
да щIыхьащ, Дзэлыкъуэдэс къуа-
жэм дащIыхь щэнхабзэ унэр на-
гъэсыжащ, ахэр иджыпсту зэкIэ 
къэзгубзыгъыжхэщ. Абыхэм нэ-
мыщI аргуэру щэнхабзэ унэу 8 
зыхуей хуагъэзащ, спорт комплекс 
зыбжанэ къызэIуахащ. ЗэIузэпэщ 
ящIащ цIыху куэд щызэхуэс 
щIыпIэу 124-рэ.

Iуэху инхэр щрагъэкIуэкIащ 
 гъуэгу ухуэныгъэм и IэнатIэм. 
Апхуэдэ лэжьыгъэхэр къыщызэра-
гъэпэщащ щIыпIи 183-м. Хэхауэ 
къару нэхъыбэ хуаунэтIащ Прох-
ладнэ - Елъхъуэт автомобиль гъуэ-
гур капитальнэу зэгъэпэщы жы-
ным. Ягъэува мардэхэм езэгъыу 
зэрагъэпэщыжащ автомобиль 

НапэкIуэцIыр зыгъэхьэзырар  ТАБЫЩ Муратщ.

Пщэдей  Адыгэхэм  я  щыгъуэ  махуэщ

Къэбэрдейр Урысейм къизэуа нэ-
ужь, щIыпIэм щагъэува хабзэм екIун 
ямыдэу, Ажджэрий и къуэ Кушы-
купщрэ Къарэмырзэ Алийрэ, я 
цIыхухэр я гъусэу, щэхуу хэкум икIуэ-
сыкIри, КъухьэпIэ лъэныкъуэмкIэ Iэп-
хъуат. Ажджэрий Кушыку Хуарзэ 
псыщхьэр тIысыпIэ ищIат. Къа рэ-
мырзэ Алий Лабэпсым зэпрыкIри, 
Ахъмэтыбгым, адыгэхэм «Ахъмэт и 
фо изщ» жыхуаIэм, и лъабжьэм 
щIэтIысхьат.

Кушыкупщ хуэдэу, Алии зи лIыгъэ -
рэ зи хахуагъэкIэ адыгэ псоми я деж 
щыцIэрыIуэ, щытхъурэ щIыхьрэ зи 
джатэкIэ къэзызэуа зауэлIт. Абы и 
 гъусэу а къуажэм дэст адыгэхэм 
«шыщхьэмыгъазэ» зыфIаща уэркъ 
Щоджэн Шумахуэ. Ахэр зыдэтIысхьа 
быдапIэм, я дзэр я гъусэу, къыдэкIыу-
рэ урысыдзэм къезауэрт, урыс пащ -
тыхьым екIун ядэртэкъым, Тыркум 
икIынуи хуейтэкъым.

Арати, урыс пащтыхьым екIуну хуэ-
мей Къарэмырзэ Алий и къуажэр зэ-
триукIэну мурад ищIащ «Инэрал 
плъыжькIэ» адыгэхэр зэджа (ар цыуэ 
тетыр плъыжьти арат) Вельяминов 
Алексейщ.

А инэралым и гущIэгъуншагъэм 
 теухуауэ адыгэхэм хуаусауэ уэрэд иIэт:

ЩIалэхэ, джатэм фримыджэгу,
Къифхыу фымыгъэдалъэ,
Фи адэ-анэхэм бэлыхь тевмылъхьэ!
Инэрал плъыжьыр гъунэгъуу

щыIэми,
Жыжьэу щыIэми, псори ещIэ,

псори елъагъу.
Нэбэжэм хуэдэу мэзеплъэ,
Къашыргъэм хуэдэу мэлъатэ!
Къарэмырзэ Алий и къуажэр а 

«Инэрал плъыжь» лъыифым зэры-
зэтриукIауэ щытам теухуауэ а зэман 
дыдэм ятхыжа урыс тхыгъэм итыр мы-
ращ:

Гъатхэм, зы вагъуэ закъуи къэ мы б-
лэу Кавказым къыщыхъу жэщхэм 
ящыщ зым адыгэхэр гущIэгъуншэу зэ-
тезыукIа Ермоловым и унафэкIэ, 
«Инэрал плъыжькIэ» адыгэхэр зэ-
джэу щыта Вельяминовым и дзэ 
фIыцIэр - лъэсырызекIуэу батальо-
нищ, топ 18, кавказ лъэпкъхэу, кубань 
лъэпкъхэу, къэзакъхэу зэхэту полкитI 
Псыжь псым зэпрыкIри, Къарэмырзэ 
Алий и къуажэм екIуалIэри, уэзды-
гъей мэзым щIэтIысхьащ.

Дзэм къапэщылъ къалэным хэзы-
щIыкIыр «Инэрал плъыжьым» и за-
къуэт. Ауэ абы и дзэм хэт адыгэ зыб-
жанэм гу лъатащ. Дзэм загъэпсэхуу 
мэзым здыщIэсым, а адыгэхэм           
ящыщ зы жэщым яхэкIуэсыкIри,             
Алий и къуажэм кIуащ. ЦIыхухэр 
 гъуэлъыжат. Къарэмырзэм и щхьэ-
гъубжэм теуIуэри къыщIишащ:

- Сэ урысыдзэм къулыкъу щызощIэ, 
- жиIащ къэкIуам, - ауэ уи къуажэм дэс 
сабийхэмрэ цIыхубзхэмрэ сфIэгуэ-
ныхь мэхъу. Уи цIыхухэр ажалым къе-
гъэл. Нобэ е пщэдей дзэр къыфтеуэ-
нущ. «Инэрал плъыжьым» къыви-
шэлIауэ дзэр уэздыгъей мэзым 
щIэсщ:

- Уэ ухэт? - жиIэри Алий еупщIащ а 
къэкIуам.

- Сэ беслъэней уэркъхэм сащыщщ. 
Си цIэр Кърымджэрийщ, Дохъу шо-
къуэхэ сащыщщ. Сэ пэжыр бжесIащ, 
адэкIэ уэ узэрегуакIуэщ, - жиIэри Iу-
кIыжащ.

Къарэмырзэм асыхьэтым лIыжьхэр 
къызэхуишэсри хъыбар Iейр яжриIащ. 
АрщхьэкIэ «унэхъунум и тхьэкIумэм 
кIий-гуо макъ иIуэжкъым» жыхуаIэ-
рати, лIыжьхэм ядакъым:

- Апхуэдэу жаIэурэ дапщэрэ пцIы -
кIэ щтапIэ драгъэхьэжа? Вельями-
новыр зэи ди деж къэсакъым. Дэ 
 беслъэнейхэм я щIыб дыдэсщ. Ахэр 
беслъэнейхэм къагъэкIуэнукъым. 
Езы дзэми беслъэнейхэр япэщIыкIэ 
зэрамыпхъуауэ ди деж къэкIуэну-
къым. Апхуэдэу щыщыткIэ, щтапIэ де-
жьэжыну сыт щыгъуи дыхущIыхьэнщ.

МыдэкIэ, Дохъушокъуэм, дзэм и 
деж щэхуу къигъэзэжа нэужь, Къарэ-
мырзэ и къуэр мычэмыфу, жриIар и 
фIэщ мыхъуауэ гугъэ ищIри, инэра-
лым жриIащ:

- Инэрал, Къарэмырзэ и къуажэм 
сыплъати, зыри дэсыжу слъэгъуа-
къым. Къэбэрдейхэр къуршым ихьэ-
жащ, - жиIэри.

Ауэ абы инэралым жриIэм къеда-
Iуэу щыт Щауэгъурыр (ари адыгэу а 
дзэм хэтт) инэралым бгъэдыхьэри 
 еIущэщащ:

- Уи фIэщ умыщI, инэрал, Дохъу-
шокъуэм жиIэр, ар пцIыупсщ, 
 бзэгухьщ. Сэ иджыпсту къуажэм сы-
кIуэнщи, къэсщIэнщ, - жиIэри, шэсри 
Iужащ.

ЕтIуанэрей махуэм и пщыхьэщ -
хьэм Щауэгъурым къигъэзэжащ. 
 Къуажэр мыхъеяуэ и пIэм зэрисыр 
инэралым жриIащ. Дохъушокъуэр 
ягъэтIысащ.

Иджы дзэр зэтIысылIа Къарэмырзэ 
Алий и къуажэм дыкIуэнщ. Нэхъыжь-
хэм къаIуэтэжыр мыращ:

Бэлыхьлажьэр къуажэм къащы теп-
сыхэну пщэдджыжьым и жэщым Що-
джэн Шумахуэ хьэщIэ иIэт. ХьэщIэм -
рэ Шумахуэрэ жэщыбг хъуху уэршэру 
щысащ. Гъуэлъыжыным ипэкIэ Шу-
махуэ хьэщIэр щIыбым щIишащ. Ап-
хуэдизкIэ кIыфIти, нэм къыщIэIэбэр 

Уэркъ  щауэфIу
къэзэуат  пашэ

Ажэгъуей Аслъэнбэч щIалэ лъэрызехьэ 
гуэрт. Езыр гуащIэрыпсэухэм ящыщт. Шына-
гъэкIэ къэзыгъэзэну лIытэкъым. Аслъэнбэч 
фыз къишэну мурад ищIауэ, лъыхъуэурэ, зы 
щIыпIэ пщащэ дэгъуэ гуэр къыщигъуэтащ. 
Пщащэм хуабжьу егуэкIуащ. Ауэ лъэпкъкIэ 
яхуэдэтэкъыми, къратын ядакъым. Ар мо 
щIалэ пхъашэм игу темыхуэу шу тIощI зы-
щIигъури, а пщащэм лъыхъуну кIуащ, къра-
мытмэ къихьыну и мураду. Зэман зыкъомкIэ 
щыIэхэри, зэримыкIуэтынур къагурыIуэри, 
пщащэр къратри и нэчыхь ятхащ. Аслъэн-
бэчи и шу гупыр къишэжри къэкIуэжащ. 
КъыздэкIуэжым, я къуажэм къэблэгъэжауэ, 
 къаплъэри къуажэм дзэ къатеуэри хьэлэч 
ящIауэ, цIыхубз иралъэфэжьауэ зэрызе-
хьэхэу ялъэгъуащ.

- Алыхь-Алыхь, мы дэ дызыхэтхэр зыкIи 
сэбэпкъым, ди къуажэр хьэлэч хъуащ, фы-
накIуэ! Нобэ дызэрылIэн фIэкIа дыпсэуну 
дыхуейкъым,- жиIэри Аслъэнбэч илъащ, 
дзэм яхэлъэдэну, зэуэну.

- Уэлэхьи, Аслъэнбэч, дэ абы дыкIуэкIэ 
тщIэжыфын щымыIэ, - жаIэри и гъусэ шухэм 
лъэныкъуэегъэз защIу IукIыну иужь ихьахэщ.

- Уэлэхьи, сэ нобэм адэкIэ сыпсэуну сы-
хуэмеиж,- жиIэри Аслъэнбэч елъэдэкъауэри 
щIэпхъуащ. Мыдрей шу гупыр IукIри хыхьэ-
жащ.

Ауэ абыхэм ящыщу Аслъэнбэч нэхъ и ныб-
жьэгъуфIу зыгуэр къахэкIри иужь иуващ: 
«Уэлэхьи, Аслъэнбэч и лIэр сэри си лIэм, ар 
мыпсэужу сэ сызэрыпсэуным сыхуэмей!» - 
жиIэри. Зэрыжэм хуэдэурэ дзэм яхэлъадэри, 
зэуэн щIадзащ.

Аслъэнбэч и шыпхъуу зы пщащэ дахэ гуэр 
щыIэт, ФэрдаускIэ еджэуи, ари дзэм ира-
хьэжьати, къатрихыжащ, зыхьри иукIащ. И 
шыпхъур кърихьэжьэжауэ къихьыжу, дзэр 
къезауэу хуежьэри, Аслъэнбэчи и ныбжьэгъу 
и гъусэри абдежым къыщаукIри, Фэрдауси 
дзэм яIэрыхьэжащ. Дзэри зэрыдэхыжащ. 
ЩIалитIым я хьэдэр щыщIалъхьэм, Аслъэн-
бэч и гъусам и анэр Аслъэнбэч и дыуэ щIым 

Ажэгъуейхэ я Фэрдаусыр 
ДаныскIуейм кIэсурэ щыдахым, 
«ДакIэлъоплъри, пщащэр долъагъу, 
Идогъэхьри жылэм ди хъуэнщ, 
Догъазэри ди напэр токI, 
ДаукIым ди бжэ хуэщIыжщ»,- 
ЖеIэри уэркъ щауэ щIалэт, 
Ар нэмысыфIэти, хогупсысыхь. 
«Ди ныбжькIэ зэ дылIэжынущ, 
ДаукIми, дыкъэзэуатщ, 
Тхьэм къытхуищIари тлъагъунщ»,- 
ЖеIэри щIалэ мэхъаджэм егъазэ. 
Дзэшхуэм хэуэныр еублэ, 
Дзэ фIыцIэжьыр къызэдыхуолъ, 
Дарий къэпталым лъыр ез, 
ХакIуэ щолэхъуурэ пщIэгъуалэм 
Лъы фIыцIэр къытребгъакIэщ, 
Данагъуэу си пащIэкIитIыр 
Фоч гъауэкIэ нащрегъанэ, 
Аслъэнбэчым и псэр щыщинэм, 
ДаныскIуейм пщащэр ныIуахщ. 
Данагъуэу си щхьэцышхуэмкIэ 
Тэрмэтасыр нызэщIызобгъэ, 
Сыбгъурысу жорым хуэлажьэм, 
Анэм къилъхур лажьэу къызитщ. 
Чэщейуэ си IэбжьанипщIым 
Лъы лъагъуэр кIуэцIрызогъэх, 
Инжыджыжьым дыщыдыхьэжым, 
ДаныскIуейхэм хьэкъур къызадз. 

Бырысыфэу си зэпырыдзыр 
Лъы нэпсым кIуэцIрезгъэхщ, 
Анэдолэу си дыщэ плIэпсыр 
Фоч бжыпэкIэ зыщызагъэх. 
Муслъымэну диным ирилажьэм 
Къыдалэжьыр щремыгъупщэ, 
Ди лъэпкъым яхуэмыфащэу 
Щэныншагъэр къыдалэжьащ. 
ЩхьэщIыб лажьэр къажьэхэуэну 
Си Тхьэу зи закъуэм солъэIур, 
Ди адэжьурэ дыкъэзылъхуахэм 
Фи тхьэлъэIур Тхьэм къыфхуищIэнщ. 
Лъы щIэжыпIэ фыщихуэ махуэм 
Къытхуихуахэр фщремыгъупщэ, 
Зи дунейр зыщыгъупщауэ си Аслъэнбэчым 
Илъ мыгъуэр хэт ищIэжын, 
Псэ закъуэти, и бжэр хуищIыжыпащ. 
Пщащэ мыгъуэурэ сом мин и уасэр 
Дыщ жьантIэ мыгъуэм дэгъухьыжакъэ, 
Уэркъ щауэфIу къэзэуат пашэр 
Ажэгъуейхэ фи Аслъэнбэчти епсыхыжащ. 
Ажэгъуейхэ фи Аслъэнбэч щIалэр 
Хьур хъыджэбзхэм нызэIэпах, 
Щет къабзэу хэкIуэдэжати, 
Жэнэт бжэIур хузэлъыIуах. 
Хьур хъыджэбзхэр и дэджэгуэгъуу 
Жэнэт псэупIэр Тхьэм зритар 
Ажэгъуейхэ фи Аслъэнбэчышхуэрщ.

Лъахъэдыгъум дзэшхуэр къыщежэм 
Хъыджэбз хьэдэр зи зэпэбаш, 
Мусэ кIэхуу Iуфэм къипшар 
Зэ уэгъуэм уанэгуущIщ. 
ДыщащIэу уи уанэгу щхьэнтэр 
Лъатэпсым къыкIэрогъапхэ, 
ЩIакIуэ фIыцIэ мыгъуэм кIуэцIыпхэжар, - 
Инэрокъуэм и къуэкIэ Бахътыджэрийщ. 
Бий фIыцIэжьмэ щезэуа махуэм 
Зы мэзыхьэти зыкърегъэшх, 
Къэбэрдейм фи пщыжь гъэшхар 
Iуащхьэ къуагъым нахукъуэмыкI. 
«ХьэтIохъущокъуэуэ лIы фIыцIэ фагъуэ, 
Гуащэнагъуэр зытегъуэгэн, 
Зыгъази, зы шэ нахэдзэ, 
Е зедзыхи, зы хьэдэ къащтэ, 
Напэтехыурэ умыкIуэжынумэ», - жиIащ. 
НахэкIыу фочыр зыгъауэм 
И IэщхьитIыр дыщэпскIэ евгъалэ, 
Зи пащIитIыр дыщэ зэрылэр, - 
Шурдым и къуэкIэ Пщымахуэ цIыкIущ. 
Уахэуэркъэ, маржэу хэуэр зи хабзэ, 
Уегугъуркъэ, маржэу губгъуэр зи унэ, 

Тхьэм и унэр зи нэрылъагъуу 
Жэнэт унэм щалъагъужын! 
Епсыхмэ, уой жи, КъурIэн гъэбзабзэщ, 
Шэсыж гущэмэ, джатэгъэбзиещ, 
Ар хэтхэ ящыщ жыпIэмэ, - 
Шурдым и къуэкIэ Пщымахуэ цIыкIущ. 
Мэчэрурэ шы гъуабжэ кIэхур 
Iуащхьэ ныкъуэмэ щызогъэлъагъуэ, 
Фоч гъуэз, гущэм, хэмылъэгъуэжыр, - 
Шурдым и къуэкIэ Пщымахуэ цIыкIукъэ. 
Уи адэжь-анэжьурэ Шурдым даутрэ

Умадэрэ 
Я ныбжьым пщIантIэ дэмыкIхэщ, 
Зэ дэкIыгъуэм, гущэ, напэр къэзыхьыр, - 
Шурдым и къуэкIэ Пщымахуэ цIыкIущ. 
УеплъынкIэрэ, уой, пащIэ сырыхущ, 
Хуэмыху псо гущэмэ фи щIэгъэкъуэнщ, 
А щауэр хэтхэ ящыщ жыпIэмэ, - 
Шурдым и къуэкIэ Пщымахуэ цIыкIущ. 
УщIэлащэти, угубгъэныншэт, 
Ажалышэр зыхуэтэрэз, 
Уэ быдзышэурэ узрагъэфар 
Лъы бахъэ Iув мыгъуэу къыбжьэдагъэзыж.

Жэщыбгыр хъууэ джэдыр къыщыIуэм,
Уи адэр уэ къоджэри, укъегъэтэдж,
Уи джыдэр къощтэри, Iуэбжэ хьэлэр къыIубоуд,
Iуэмэ унохьэри, уи пэхужьитIыр зэкIэрыбощIэ,
Iуэм къыбошри, гумэ къыщIощIэ,
Мэзым унокIуэ, сэрмахуэ.
Мэзу уздэкIуэр Асыкъуей мэзщ,
Дейр лъэбыху дахэт,
Уи джыдэр къощтэри, ибоупщIэтыхь,
Гум къыболъхьэри, къызэщIокъузэ,
КъызэщIокъузэри укъыхокIыж,
Гъуэгум утохьэ, сэрмахуэ
Уи пэхужьитIыр Кхъуагъэм къыщощтэ,
Укъэмыщтэн щхьэкIэ а махуэм зыбогъэукI,- 
Уей маржэ, пщыуэрэ Аслъэнджэрий!
Ар езыр Iэпхъуамбэ пIащэт,
Шэ пIащэрыуэт, 
Техуэмэ, иремыхъуж,
Уей маржэ, пщыуэ Аслъэнджэрий!

Къарэмырзэ Алий и 
хъыбарымрэ уэрэдымрэ

плъагъуртэкъым, ихъуреягъкIи апхуэ-
дизкIэ щымти, хьэ банэ макъ закъуи 
къэIуртэкъым. Лабэ и ежэх макъ за-
къуэрт зэхэпхыр. Шумахуэ тIэкIурэ 
зэщIэдэIукIри жиIащ:

- Мыпхуэдизу зэрыщымыр фIы-
къым, си хьэщIэ. Си псэм жеIэ зы бэ-
лыхьлажьэ къызэрыхъунур.

- «Щоджэн Шумахуэ игъащIэми 
шыщхьэмыгъазэщ», жебгъэIащ. 
Иджы лIыжь ухъурэ къэрабгъэ ухъу-
жамэ, къыщIэтIысхьэ си щIакIуэ щIа-
гъым, сэ усхъумэнщ, - гушыIащ 
хьэщIэр.

Зы щхьэгъубжи нэху тIэкIуи къыди-
мыдзу къуажэр мамыру жейрт, къуа-
жэбгъум щыс хъумакIуэм и IэмыщIэм 
я псэр иралъхьауэ.

- ГушыIэри фIыщ, си хьэщIэ, ауэ 
цIыхубзхэмрэ сабийхэмрэ Алыхьым 
гущIэгъу къахуищI! НакIуэ, дыгъуэ-
лъыжынщ, - жиIэри, хьэщIэр къы щIи-
шэжщ, игъэгъуэлъыжри езыри гъуэ-
лъыжащ.

Иджы къуажэм и гъунэгъуу къе-
тIысылIа дзэм и деж дгъэзэжынщ.

А жэщ дыдэм «Инэрал плъыжьым» 
и къэзакъ шуудзэр Бекович-Черкас -
скэ Фёдор и IэмыщIэ ирилъхьэри 
иутIыпщащ, Къарэмырзэ Алий и къуа-
жэм икIэщIыпIэкIэ нэсу къитIысыхьы-
ну, лъэсыдзэхэмрэ топхэмрэ нэсыху, 
зыри къыдимыгъэкIыу иIыгъыну.

Бекович-Черкасскэ Фёдор адыгэпщ 
Елмырзэхэ ящыщт, Беслъэн ПцIапцIэ 
и лIакъуэхэм къатепщIыкIат, и цIэ 
дыдэр Темырболэтт. Ар езыр адыгэ 
щхьэкIэ, урыс пащтыхьым гухьауэ 
адыгэхэр къизэурт, гущIэгъуншагъэ-
кIэ инэралхэм ящхьэпрыкIыжауэ, 
 лъакъуащхьэкIэ лъым хэту сабийхэри 
цIыхубзхэри зэтриукIэрт.

Бекович-Черкасскэм Къарэмырзэ и 
къуажэр къитIысыхьауэ нэху къекIащ. 
И ужь иту къакIуэ дзэхэмрэ топхэмрэ 
пэмыплъэу, лъы гъэжэным зи гур 
хуэлъэ, инэралхэм я пащхьэм фIыщIэ 
щылъыхъуэ Бекович-Черкасскэр нэху-
щым, цIыхухэр жей IэфIым щыхэт 
 дакъикъэм, къуажэм теуащ. Унэхэр 
ягъэсу, джанэ пцIанэу къыщIэжхэр 
яукIыу дзэр жылэм дэзэрыгуащ.

Къуажэм и лъэныкъуищыр дзэм 
яубыдати, къыдэкIыпIэ иIэтэкъым. 
ЕплIанэ лъэныкъуэр бгы щыхупIэт, и 
щIагъым Лабэ щежэхыуи, фызхэмрэ 
сабийхэмрэ гужьеяуэ абы елъэурэ 
 Лабэ куэд итхьэлащ.

Къарэмырзэ Алий и пщIантIэм осе-
тин майор Дадимовыр шууэ дэлъэ-
дащ. А дакъикъэм Алий къэптал 
пцIанэу, фоч пцIанэ иIыгъыу, бжэ-
щхьэIум къиувэри, тIури я фочхэмкIэ 
зэуащ. Майорым и шэр Алийм и нэ-
щIащэмкIэ щытехуэри, и щхьэ щIы-
бымкIэ щыпхыкIыжащ, и унэми щIэу-
кIуриежащ.

«Шыщхьэмыгъазэ» зыфIащауэ 
щы та Щоджэн Шумахуэ илъэсищ зи 
ныбжь и къуэ цIыкIу Исмэхьилрэ 
дыщэкIэ гъэщIэрэщIа и фоч нэхъы-
фIымрэ къэзакъхэм яIэримыгъэхьэн 
щхьэкIэ, зэкIэрипхэри, «Алыхь талэм 
уи анэмэтщ!»- жери Лабэ и нэпкъ 
задэм иридзыхащ. Къигъазэри, и фыз 
уэндэгъушхуэр Iэ лъэныкъуэмкIэ иIы-
гъыу, адреймкIэ къезауэурэ къуажэм 
къащыфIыдэкIым, зэдеуэхэри тIури 
яукIащ. Ипхъу Гуащэхъурей, зи ишэ-
гъуэ дахэр, къэзакъхэм яубыдри лей 
ирахащ, итIанэ яукIыжащ.

Къэзакъхэм къуажэр ягъэсащ, 

цIыху хэр зэтраукIащ. Мылъкур зэрап-
хъуащ. Iэщышхуэрэ шыуэ мини 4, гъэ-
жауэ дыщэ-дыжьын, дыщэ ахъшэ 
куэд зэрапхъуащ. ЦIыхуи 139-рэ гъэру 
(нэхъыбэр сабийрэ цIыхубзрэ, лIыжь-
фызыжьу) яубыдри сэлэтхэм пщылIу 
хуагуэшащ. ЕтIуанэ махуэм къуажэ 
гъунэгъухэр къызэхуэсри, хьэдэ ми-
ным щIигъу щIалъхьащ.

Бекович-Черкасскэм и дзэр щIыпIэ 
шынагъуэм къикIыжа къудейуэ, Къе-
тыкъуэ Джамбулэтрэ Ажджэрий Ку-
шыкурэ я дзэхэр я гъусэу къэсат, ар-
щхьэкIэ къуажэм сахуэ фIэкIа зыри 
къыхэнэжатэкъым. 

Апхуэдэу гущIэгъуншэу зэтраукIауэ, 
зэтрагъэсхьауэ щытащ Лабэ Iуфэ Iусу 
Ахъмэтыбгым и лъапэм щIэса Къа-
рэмырзэ Алий и къуажэшхуэр. Ауэ 
абыкIэ зэфIэкIакъым а Iуэху гуауэр.

Къарэмырзэ Алий и фызитIыр- Ел-
мысхъанрэ Хъаний Псыгъуэрэ - Беко-
вич-Черкасскэм зэблихъуу щIасэ фы-
зу зыкъомрэ иIыгъа нэужь, Елмыс-
хъаныр нэгъуеипщ Мансур Едыдж и 
шыпхъути, абы хуригъэшэжащ. Хъа-
ний Псыгъуэр пIалъэкIэ щигъэIэну 
Астемыр и къуэм деж, Джылахъстэ-
ней къригъэшащ. Астемыр и къуэр 
Джылахъстэнейм и полицэм и уна-
фэщIти, Хъаний Псыгъуэр абы щIасэ 
фызу иубыдащ.

Абы иужькIэ, куэд дэмыкIыу, Къа-
рэмырзэ Алий и лъыр ХьэтIохъущо-
къуэ Мыхьэмэт Iэшэрэ Ажджэрий 
Кушыкурэ ящIэжащ: къуажэр зи бзэ-
кIэ зэтраукIа Щауэгъурыр и къуа жэм 
щыдыхьэжым, ХьэтIохъущокъуэ Мы-
хьэмэт Iэшэр пэтIысри иукIащ. Адыгэ-
хэм, апхуэдэм деж зэращI хабзэу, 
 Щауэгъурым и шыр илъахъэри, хъуа-
кIуэу, и хьэдэм и щIакIуэр тепIауэ 
къыбгъэдинэри ежьэжащ. «Щауэ-
гъурыжьыр хэт зыукIар?» - жаIэу Мы-
хьэмэт Iэшэм щеупщIым, «Сэ су-
кIащ», - жиIакъым «Ерыжыбыжьыр 
гъуэ гъуащ, Щауэгъурыжьыр гъуэ-
гащ», - жиIа мыхъумэ. ИужькIэ ар пса-
лъэжьу къэнащ.

Къарэмырзэ Алий зыукIа осетин 
 майор Дадимовыр, мэзыжьым и хуей 
цIыкIум чэтэн пщыIэм щIэсу, Кушыку 
и шухэм къаувыхьри, сэшхуэкIэ яуп-
щIэтащ.

Хъаний Псыгъуэр Астемыр и къуэм 
щIасэ фызу иубыдауэ щызэхихым, 
Кушыкупщ Джылахъстэней къа-
кIуэри, Астемыр и къуэм и шы табы-
ныр ирихужьащ. Шыхъуэр дэлъэдэ -
жу ишхэр Кушыкупщ зэрихур щыж-
риIэм, Астемыр и къуэр къыдэжащ. 
Кушыкуи зыхуейр арати, жыжьэ 
IумыкIыу къэувыIауэ къыпэплъэрт.

- Уэ си гъащIэм ухуейуэ укъэкIуащи, 
плъэкIмэ сIых! - жиIащ Астемырым.

Пасэрей уэркъхэр зэрызэзауэу щы-
та хабзэм тету, зэбиитIыр зэпикIуэтри 
зэпэуващ. Яшхэм елъэдэкъауэри щы-
зэ хуэжэм, я фочхэмкIэ тIури зэуащ, 
ауэ зэрытегъэхуакъым. Кушыкупщ и 
шыр псынщIэу къриIуэнтIэкIщ, и фоч-
кIэщIыр кърипхъуэтри, Астемыр и 
 къуэр шым къриудыхащ. «Хьэдэр 
фхьыж!» - жери езыр ежьэжащ. Ап-
хуэдэу Астемыр и къуэр «джэдылIэм 
здихьа бабыщу» Къарэмырзэ Алий и 
лъыщIэжым хэкIуэдащ.

Щоджэн Шумахуэ и къуэ цIыкIу 
Исмэхьил, фочым кIэрипхэу Лабэ бгы 
нэпкъым иридзыхауэ щыта сабийр, 
махуищ дэкIауэ, псэууэ, ауэ мэхауэ 
жыг къудамэм фIэлъу къагъуэтыжри 

Ар  езыр  Iэпхъуамбэ  пIащэт
(Гущэкъу  къебжэкI)

яхыхьэри: «Аслъэнбэч и анэр гъыкIэ емыкIу 
фымыщI, абы и анэми нэгъуэщIми апхуэдэ 
къыхуэлъхужынукъым. Ауэ сэ си къуэм хуэдэ 
хэти къилъхуфынущи, сэ сыгъмэ емыкIущ»,- 
жиIащ. Абы къыхэкIыу Аслъэнбэч уэрэд 
 хуаусащ.

къыфIахыжащ.
Бекович-Черкасскэ Фёдор Хъаний 

Псыгъуэр иужькIэ фызу къишауэ итщ. 
А тхыгъэ дыдэм зэрыжиIэмкIэ, уэрэ-
дыр зыусар а псори зи нэгу щIэкIа 
 Хъаний Псыгъуэ гуащэрщ. Мыращ 
абы щыгъуэ абы иуса уэрэдыр:

Елмысхъаныр магъ,
Хъаний Псыгъуэ кърегъагъых.
Елмырзэ и къуэм къыдиха лейр
Ди яужь къинэм щремыгъупщэ!
Лабэжьурэ Тхьэр зыдэбгам 
Лъы бахъаер къызэрыдох,
Муслъымэнурэ дызэхэзыхым
Мы махуэхэм дафIэгуузщ!
Лабэжьмэ къыдэжа шур
Къосри, къызощыхьэкIуэ,
ЛабэкIэмкIэ сынеплъыхыжмэ,
Сабийхэр уи псыхьэлъахуэт!
Къарэмырзэхэ фи дыщэ бжаблэр
Гын Iугъуэм къытхуегъэуфIыцI,
Джаурыжьурэ зи напэр фIыцIэр
Елмырзэ и къуэкIэ Темырболэтщ.
Лабэжьмэ уэздыгъей мэзым
Ермоловыр укъыщIотIысхьэ,
Щхьэнтэ тIуащIэм тесыгъэ

гуащэхэм
Дакъэжь тIысыпIэр ямыгъуэтыж!
Уи адэурэ Щоджэн Шумахуэр
ИгъащIэми шыщхьэмыгъазэт,
Фоч пэбжкIэ дагъэзыхьар
Щоджэнхэ япхъуу Гуащэхъурейт!
Лабэжьмэ дэ дыщыдэсым
Жыхафэр ди шэджагъуакIуэт,
Джаурыжьым дыщратыжым
Мыжьыкъ алащэм дыдагъэлъэхъу!
Инэралым и унэ лъапIэм
«ДжыназкIэ» сыщызэрашэрт,
Жэщгъуэлъым сыщыхуашэжкIэ,
Тэрмэшым сыхуогузасэ!
Лабэжьым дэ дыщыдэсым,
Уэркъ щауэхэр ди дэджэгуэгъут,
Джаурыжьым дыщратыжым,
Драгуныжьхэм драджэгуэгъущ!
Ермоловым уи топ щхъуантIэжьхэм
Ахъмэтыбгыр къытхуегъэпсалъэ,
Тетыжь бзаджэр

къыщыдэпсалъэкIэ,
Тэрмэшым дыхуогузасэ!
Лабэдэсмэ фэ фи гуащитIыр
Алащэм дыдагъэлъэхъу,
Дэ гуащитIыр дызэблэзыхъур
Елмырзэ и къуэкIэ Темырболэтщ!
Гъубжурэ пщэдджыжь мыгъуэм
Дзэ фIыцIаер дэ къытщIотаджэ,
Сабий бынурэ къэмытэджахэр
Фоч пащIэкIэ къыщагъэлъэт!
Тажгуэрэ ди дыщэ пыIэхэр
Фоч лъэдакъэкIэ къытщхьэрауд,
Къутынгуэрэ ди гъуэншэдж

цIыкIухэр
Шырыкъу лъапэкIэ

къытфIызэIатхъ.
Мамыжьейуэ дыщэр зи гъуазэмрэ
Уи быным я нэхъ кIасэмрэ
«Алыхьталэм уи анэмэтщ», - жери,
Мы Лабэжьым хегъэщэтэж!
Бекович-Черкасскэ Фёдор Алексан-

дрович «IэкIуэлъакIуэу зэфIигъэкIа 
теуэмрэ абы щызэрихьа лIыгъэмрэ» 
папщIэ «Аущ Джэрджий и еплIанэ да-
мыгъэ» орденыр къратын хуейуэ па-
щтыхьым деж 1825 гъэм фокIадэм и 
29-м Ермоловым итхат, ауэ пащтыхь 
Александр Езанэм идакъым: «Пол-
ковник Бекович-Черкасскэм бий къуа-
жэр къыщищтэм и дзэм хэщIыныгъэ 
имыIами, унагъуэ 300-м я фызхэмрэ 
сабийхэмрэ лажьэ ямыIэу зэрызэт-
риукIам щхьэкIэ абы орден хуэфащэ-
къым», - жиIэри тхыгъэм къытритхауэ 
щытащ.

Чэщей  чыцэхэр

«Вагъуэ цIыкIухэм» я ехъулIэныгъэхэр

«Автозапчасть»-м 
къегъэзэж

ХэкIуэдахэр ягу къагъэкIыжащ

Иуан Тимур къэрэгъул IэнатIэм и унафэщI нэхъыфIщ 

Топджэгум дихьэххэр куэдрэ зыпэплъа Къэбэрдей-Балъ-
къэрым футболымкIэ и гуп нэхъыщхьэм 2022 гъэм и гъэ-
махуэ зэпеуэм и япэ зэIущIэхэр мы махуэхэм зэхэтащ.

МЫГЪЭРЕЙ Республикэ чемпионатым и япэ джэгугъуэр 
къызэIуахащ накъыгъэм 14-м.  А махуэм Шэджэм ЕтIуанэ и 
«Шэджэм-2» командэм и унэ къыщригъэблэгъащ «Кэнжэр». 
ЗэпэщIэтыныгъэм кIэлъыплъахэм я нэгу топ дахэ куэд 
щIэкIащ зэхьэрхуэрэгъухэм я фIыгъэкIэ. Футбол джэгуным 
хуэзэша командэхэм зэIущIэм топибл щыдагъэкIащ - хэ-
гъэрейхэм я топитхум и жэуапу кэнжэдэсхэм иратыжыфар тIу 
къудейщ. 

Абы къыдэкIуэу Псыгуэнсуи щызэхэтащ лъэхъэнэм и пэ-
щIэдзэ зэIущIэхэм ящыщ зыр. Хэгъэрейхэм кърагъэблэгъащ 
Алътуд къуажэм и «Искра» командэщIэр. ПэщIэдзэ джэгу-
гъуэм  зэхэта зэIущIэхэм ящыщу, япэ дищыу къыхэдгъэщын-
щи, хьэщIэхэм ящыщу текIуэныгъэ къыщызыхьар алътуддэс-
хэм я закъуэщ. Хэгъэрейхэр 3:1-уэ щыхагъэщIауэ зэпэ щIэ ты-
ныгъэр иухащ. 

Зэхаубла зэхьэзэхуэм и япэ зэIущIэр щригъэкIуэкIащ 
мылъку кIэ зыкъыщIэзыгъэкъуэн къэзыгъуэту зэпеуэм 
къыхыхьэжа республикэм иужь илъэсхэм тепщэныгъэр щы-
зыIыгъа Бахъ сэн и «Автозапчасть»-м. Абы щыгъуэми, ди жа-
гъуэ зэрыхъунщи, зэпеуэм иджы хэткъым нэгъабэ Къэбэр-
дей-Балъкъэрым и чемпион хъуа, Кавказ Ищхъэрэ феде-
ральнэ щIыналъэм щы текIуа Прохладнэ и «Энергетик»-р. А 
командэм и нэхъыбэр Бахъ сэн Iэпхъуауэ фэ тетщ. Сытми, 
«Автозапчасть»-м щэбэт кIуам къригъэблэгъа «Урыхум» 
щхьэкъэIэтыпIэ иритакъым. ЗэпэщIэтыныгъэр бахъсэн-
дэсхэм я текIуэныгъэкIэ 4:0-у зэриу хар абы и щыхьэтщ. 

Джэгугъуэм и етIуанэ махуэм екIуэкIащ чемпионатым топ 
нэхъыбэ дыдэ щыдагъэкIа зэIущIэр. Къэбэрдей-Балъкъэрым 
и футбол командэ нэхъыщхьэ «Спартак-Налшыкым» и щIалэ-
гъуалэ гупым республикэм и къалащхьэм къыщригъэблэгъат 
Дзэлыкъуэ районым къикIа «Малка»-р.   ЩIымахуэ зэхьэзэхуэ-
ми арэзы укъэзымыщI джэгукIэ къэзыгъэлъэгъуа хьэщIэхэм 
турнир таблицэм и иужьрей увыпIэм щыту яухащ. Иджырей 
зэIущIэм кърикIуа бжыгъэм тепщIыхьмэ, малкэдэсхэм я зы-
хъумэжыныгъэр иджыри щIагъуэкъым. Налшыкдэсхэм абы-
хэм я гъуэм къыдагъэкIащ жэуапыншэу топибгъу (!). 

ЩIымахуэм зэхэта республикэ зэхьэзэхуэм пашэныгъэр 
япэу щызыубыда «Тэрчым» иджыри текIуэныгъэкIэ зэпеуэр 
къы зэIуихащ. И унэ щыIэу абы хигъэщIащ Налшык икIа 
«Къэбэрдейр». Хэгъэрейхэм дагъэкIа топитхум хьэщIэхэм па-
гъэувыфар тIу къудейщ. 

Шэджэм къалэ и «Черкес» командэм и унэ къыщригъэблэ-
гъат «Псыкуэд-Марвил»-р. ЗэпэщIэтыныгъэм еплъахэм я 
 нэгу щIэкIащ зым нэхъ адрейр нэхъ дахэжу топибл. ЗэIущIэм 
пашэныгъэр къыщызыхьынур иужьрей дакъикъэр иухыху 
зэхэкIакъым. ИкIэм-икIэжым текIуэныгъэр зыIэригъэхьащ зы 
топкIэ нэхъыбэ дэзыгъэкIа «Черкес»-м. ЗэIущIэр 4:3-уэ  иухащ.  

Къэбэрдей-Балъкъэрым футболымкIэ и чемпионатым и 
япэ джэгугъуэм зэхэта зэIущIэхэм мыпхуэдэ бжыгъэхэр къа-
рикIуащ: накъыгъэм и 14-м: «Шэджэм-2» (Шэджэм ЕтIуанэ) 
- «Кэнжэ» (Кэнжэ) – 5:2, «Псыгуэнсу» (Псыгуэнсу) - «Искра» 
(Алътуд) - 1:3, «Автозапчасть» (Бахъсэн) – «Урыху» (Урыху) – 
4:0; накъыгъэм и 15-м: «Черкес» (Шэджэм) – «Псыкуэд-Мар-
вил» (Псыкуэд) – 4:3, «Тэрч» (Тэрч) – «Къэбэрдей» (Налшык) 
- 5:2, «Спартак-Д» (Налшык) – «Малка» (Малка) – 9:0.

КъыкIэлъыкIуэ джэгугъуэр дызыхуэкIуэ щэбэтымрэ тхьэма-
хуэмрэ зэхэтынущ. Абы щызэхуэзэнущ: накъыгъэм и 21-м – 
«Кэнжэ» - «Автозапчасть», «Искра» - «Урыху», «Тэрч» - «Мал-
ка», «Псыкуэд-Марвил» - «ЛогоВАЗ»; накъыгъэм и 22-м – 
«Ислъэмей» - «Къэбэрдей», СШОР – «Родник», «Шэджэм-2» 
- «Черкес», «Спартак-Д» - «Псыгуэнсу» командэхэр.

ЖЫЛАСЭ Замир. 

Шэджэм щIыналъэм хы-
хьэ Нартан къуажэм лъэпкъ 
къафэхэмкIэ щапхъэу къа-
лъыта и «Вагъуэ цIыкIухэр» 
сабий ансамблым (худо-
жественнэ уна фэщIыр 
 Къурашэ Эдуардщ), VI 
лъэпкъ къафэ конгрессым 
хыхьэу, Сочэ къалэм мэ-
лыжьыхьым и 30 - накъы-
гъэм и 3-хэм ще кIуэ кIа 
«Урысейм и балетмейс тер 
нэхъыфI» VII грант къафэ 
зэпеуэмрэ Владикавказ 
 къалэм накъыгъэм и 13 - 15-
хэм щызэхэта зэхьэ зэ-
хуэмрэ саугъэт нэхъыщ-
хьэр - Гран-при-р - къыщи-
хьащ. 

СОЧЭ къалэм и «Шексна» 
пансионатым щекIуэкIа 
«Уры сейм и балетмейстер 
нэхъыфI» VII грант къа фэ 
зэпеуэр къызэригъэпэщащ 
«Алые паруса» щэнхабзэ 
фондым. Зэхьэзэхуэр ира-
гъэкIуэкIынымкIэ дэIэ пы-
къуэгъу хъуащ Санкт-Петер-
бург и Правительствэм ЩIа-
лэгъуалэ политикэмкIэ и ко-
митетыр, Сочэ къалэ 
ад  министрацэм Щэнхабзэм-
кIэ, Егъэджэныгъэмрэ щIэ-
ны гъэмкIэ и управленэхэр, 
Москва областым Егъэджэ-
ныгъэмкIэ и министерствэр.

«Вагъуэ цIыкIухэр» ансам-
блым Сочэ къалэм къафищ 
щигъэзэщIащ – къэбэрдей 
(уэркъ) къафэжьыр, ислъэ мей 
(махуэшхуэ) къафэр,  а  вар 
хъыджэбз къафэр. Ныб-
жьыщIэхэм я зыIыгъыкIэ, 
утыку итыкIэ дахэмкIэ къа-
хьэхуащ къеплъахэр. Нэ-
хъыщ хьэращи, къэпщы та-
кIуэ хэм ягу дыхьащ икIи 
япэ увы пIэмрэ Гран-при 
саугъэ тымрэ къыхуагъэфэ-
щащ. 

Кавказ къафэхэмкIэ Вла-
дикавказ щекIуэкIа чемпи-
она тыр къызэрагъэпэщащ 
егъэ джэныгъэм, творчест-
вэм, щэнхабзэм зегъэу жьы-
нымкIэ «Открытый мир 
 искусства» дунейпсо фести-
валь центр мыкоммерцэ 
IуэхущIапIэм, «Имена» пса-
пэ фондым, УФ-м Щэнхаб-
зэмкIэ и министерствэр, 
 УФ-м ЩэнхабзэмкIэ и ми-
нис терствэм Кавказ Ищхъэ-
рэ, Ипщэ федеральнэ ок руг-
хэм щиIэ управленэр, УФ-м 
Спор тымкIэ и минис терст-
вэр, УФ-м и Президентым 

лъэпкъ IуэхухэмкIэ и сове-
тыр, Осетие Ищхъэрэ Рес-
публикэм Щэн хабзэмкIэ и 
минис терст вэр, Дон Iус 
Ростов ЕгъэджэныгъэмкIэ 
и управ ленэр я дэIэпыкъуэ-
гъуу.

Нартан къуажэм икIа къэ-
факIуэ ныбжьыщIэхэм ягъэ-
лъэгъуа уэркъ, ислъэмей 
 къа  фэхэм саугъэт нэхъыщ-
хьэр къыпэкIуащ. Абы къы-
щыхагъэщащ «Вагъуэ цIы-
кIухэр» сабий ансамблыр зэ-
пеуэм фIыуэ зэрыхуагъэ-
хьэзырар – къафэхэр екIуу 
зэрагъэувар. Я лъэпкъ фа-
щэр зыхуей хуэзэу утыку зэ-
ритми гу къылъатэри, щIыхь 
тхылъ щхьэхуэ къыхуагъэфэ-
щащ. 

- Дызэрыгушхуэ къэфакIуэ-
хэр ди гъунэжщи, зэхьэзэ-
хуэхэмрэ фестивалхэмрэ нэ-
хъыбэу дызэрыхэтыным ды-
ху щIокъу. Абы ныбжьы щIэ-
хэм Iэмал къарет я зэфIэкI 
къапщытэжыну, щIэхэм нэхъ 
тегушхуэну, нэгъуэщIхэм 
ехьэехуэну. Сабийхэм къафэ 
лIэужьыгъуэхэр екIуу зэра-
гъэ зэщIэным, ахэр пасэрей 

щэхэр зэрахъуэкIы ным, зы-
хэтыну къапэщылъ зэхьэзэ-
хуэхэм зыхуагъэ хьэ зы рыным. 
А ехъулIэныгъэхэр къэфакIуэ 
ныбжьыщIэхэмрэ абыхэм я 
адэ-анэхэмрэ зи фIы щIэу 
 къалъытэр я уна фэщI Къура-
шэ Эдуардщ. 

Республикэпсо, урысей-
псо, дунейпсо зэпеуэ зыб-
жанэм хэта икIи абыхэм я 
зэфIэкI щеплъыжа, къы-
щыхэжа ны кIа ансамблыр 
Сочэрэ Владикавказрэ пашэ 
щыхъуа нэужь, зэхьэзэхуэ 
куэдым иджыри ирагъэблэ-
гъащ. 

«Вагъуэ цIыкIухэр» ансам-
блым  илъэс зыбжанэ хъуауэ 
куэд кIэлъоплъ икIи ар те-
лъыджэ ящохъу. Республи-
кэм и щэнхабзэ, гъуазджэ 
зэхыхьэхэр зыгъэдахэ «Ва-
гъуэ цIыкIухэр» ансамблым и 
къэфакIуэ ныбжьыщIэхэм я 
хьэл-щэн дахэр, я зэфIэкIыр 
куэдым я дежкIэ щапхъэщ, 
абы я текIуэныгъэхэм ури-
гушхуэ  хъунущ. НэхъапэIуэкIэ 
гупым къахьа текIуэныгъэхэм 
ящыщщ Сочэ къалэм 2014 
гъэм щекIуэкIа «Дахагъэм 
дунейр къригъэлынущ» ду-
нейпсо телевизионнэ зэпе-
уэм и Гран-примрэ япэ 
 увы пIэмрэ. Гупыр пашэ щы-
хъуащ къафэхэмкIэ 2016 
гъэм екIуэкIа «Мэзкуу бжьы-
хьэ» япэ федеральнэ зэпе-
уэм. «Iэзагъэм хуэзышэ» сау-
гъэт щхьэхуэр абы къыщра-
тауэ щытащ, лъэпкъ хабзэхэр 
зэрахъумэм папщIэ. Къищы-
нэмыщIауэ, илъэситI ипэкIэ 
Санкт-Петербург щекIуэкIа 
къэфакIуэхэм я «НЕВА-
Данс» III урысейпсо зэ пеуэм 
и унэтIыныгъэ псоми «Ва-
гъуэ цIыкIухэр» зэрыщы-
текIуар, лауреат зэрыщы-
хъуар къалъытэри, ар къы-
хэ зылъхьа «Алые паруса» 
 щэнхабзэ фондым и «Дэ-
рэжэ гъуэ» саугъэтыр къы-
хуа гъэ фэщащ. Мы гъэма-
хуэм – мэкъуауэ гъуэм и 
 20-м - зи юбилейр зыгъэ-
лъэпIэну ансамблым иджы-
ри ехъу лIэныгъэ куэд иIэну 
ди гуа пэщ. 

ТЕКIУЖЬ Заретэ.

«2022 гъэм и къэрэгъул 
унафэщI нэхъыфI» зэпеуэ 
щекIуэкIащ МафIэс-къе-
гъэлакIуэ часть  №14-м, Ан-
зорей къуажэм щыIэм. 
Абы хэтащ республикэм 
мафIэсым зы щыхъу мэ-
нымкIэ и IэнатIэ псоми я 
лIыкIуэхэр.

Еплъыныгъэ-зэпеуэр ще-
кIуэкIым къалъытащ къэрэ-
гъулхэм я уна фэщI хэм, абы-
хэм я нэIэ зытет гупхэм 
ехьэлIа лэжьыгъэр, къалэ-
ным пыщIа дэф тэрхэр зэра-
тхым, мафIэсым ехьэ лIа 
мардэхэм зэрытетымрэ къа-

рукIэ зэ рып сы хьамрэ. Къа- 
п щ тэ мэ, унэ тIы ныгъэ зэ-
мылIэу жьы гъуэхэм я зэ-
фIэкI щагъэлъэгъуащ. 

УнафэщIхэм сыт и лъэ-
ныкъуэкIи екIуу зыкъа-
гъэлъэгъуащ, ауэ псоми 
ефIэкI ри, бжьыпэр иубыдащ 
мафIэс-къегъэлакIуэ часть 
№14-м и къэрэгъул IэнатIэм 
и унафэщI Иуан Тимур. Ар 
республикэм мафIэсым 
пэщIэт и IэнатIэм щолажьэ 
2009 гъэ лъандэрэ. Къы-
зэрыгуэкI мафIэсгъэун-
кIыфIу щIи дзэри, къэрэ-
гъулым и уна фэщIым нэ-
сащ. 

Къэбэрдей-Балъкъэр ма-
фIэс-къегъэлакIуэ IэнатIэм 
и пресс-IуэхущIапIэм и лэ-
жьакIуэ Сэбан Арсен къы-
зэрыхигъэщащи, Тимур щы-
текIуащ 2018 гъэм ира-
гъэкIуэкIа апхуэдэ зэпеуэ- 
ми.  

ПСЧ-20-м (Бахъсэн  район, 
Къубэ-Тэбэ къу.) и плъыр 
къэрэгъулым и уна фэщI 
Шэрий Алим етIуанэ увыпIэр 
къихьащ. Ещанэр лъысащ 
ШэмпIар СулътIан - ПСЧ-21 
(Аруан район, Старэ Шэрэдж 
къу.). 

БАХЪСЭН Ланэ.

Урысей гвардием и управленэу КъБР-м 
щыIэм и лэжьакIуэхэмрэ Звёзднэм щыIэ 
дзэ частым къулыкъур щезыхьэкIхэмрэ 
къызэрагъэпэщащ зи къалэн зыгъэза-
щIэу хэкIуэда я лэжьэгъухэм я фэеплъу 
Нартей бгым дэкIыныр. 

МЕТР 1000-м щIигъу лъагагъым щекIуэкI 
Iуэхур даIыгъащ Журналистхэм я зэ-
гухьэныгъэм и щIыналъэ къудамэхэм,   «Те-
кIуэныгъэм и волонтёрхэр» жылагъуэ зэщIэ-
хъееныгъэм я лIыкIуэхэм, ДОСААФ-м, 
апхуэдэуи Урысей гвардием и юнармей-
цхэмрэ кадетхэмрэ. 

ХэкIуэдахэм я фэеплъым пщIэ хуащIу 
дакъикъэкIэ яхуэщымри, пэкIуи ира-
гъэкIуэкIащ. Къызэхуэсахэм защыхуи-
гъазэм «Эль б рус» СОБР-м и лэжьакIуэ, 
полицэм и  майор Лыкъуэжь Маринэ ягу 

къигъэкIыжащ мамырыгъэм папщIэ зи 
псэр зыта я лэжьэгъухэм зэрахьа лIы-         
гъэр. 

«Бзаджагъэм пэщIэту, къэмылэнджэжу я 
дзэ къалэныр ягъэзащIэу ди ныбжьэгъухэм 
къагъэлъэгъуащ цIыхум хэлъын хуей хьэл 
нэхъыфIхэр, нобэ щIалэгъуалэм Iэмал 
имыIэу яхэлъхьапхъэ щэнхэр. Абыхэм я фэ-
еплъ нэхур сыт щыгъуи ди гум илъынущ», - 
жиIащ офицерым. 

 Журналистхэм я союзым и лIыкIуэхэм 
Урысей гвардием и лэжьакIуэхэм фIыщIэ 
хуащIащ а Iуэхур къызэрызэрагъэпэщам, 
щIалэгъуалэр хэкупсэу гъэсэным хэлъхьэ-
ныгъэшхуэ зэрыхуащIым папщIэ икIи рес-
публикэ зэгухьэныгъэм къыбгъэдэкI фIы-
щIэ тхылъхэр иратащ. 

 
ДЫГУЛЫБГЪУ Жантинэ.

макъамэхэмрэ къафэхэм рэ 
зэ рыдедгъэхьэхыным, лъэпкъ 
хабзэм, бзэм, фащэм зэ-
рыщIэтпIыкIыным дыху-
щIокъу, - жеIэ Къурашэ 
 Эдуард. – Ди фIэщ мэхъу 

лъэпкъым къыдекIуэкI 
 хъу гъуэ фIыгъуэхэр щIэблэм 
зэрихъумэнур. 

Нартан къуажэм лъэпкъ 
къа фэхэмкIэ и «Вагъуэ цIы-
кIухэр» сабий ансамблыр зэ-

пеуэхэм пашэ зэрыщы хъуам 
папщIэ къыхуагъэфэщащ 
щIыхь тхылъхэр, кубок хэр, 
ахъшэ саугъэтхэр. Гупым зэ-
пеуэхэм къыщахь ахъшэ сау-
гъэтхэр трагъэкIуа дэ я фа-

Дунейм и дахэгъуэ накъы-
гъэ мазэм нэхъри нэрылъа-
гъу къищIащ мы гъэм ды-
зэрытехьэрэ къалащхьэм 
лэжьыгъэу щызэфIахамрэ 
зяужь итхэмрэ. 

ЗЭМАНКIЭ дызэIэбэ кIыж-
мэ, Налшык паркым и лъэс 
зекIуапIэ нэхъыщхьэм и 
 бгъуитIыр ягъэдахэу щытащ 
зи щхьэкIэр зэпэплIимэу къе-
щэкIа чэщей чыцэхэм. Ахэр 
зэрыдахэм къищынэмы-

щIауэ, мывэкIэпыскIэ ды-
зэджэ бзу нэхутхьэху цIыкIу-
хэми я тIысыпIэт, гъунэгъу 
уащыхуэхъукIэ уэру къы хэ-
лъэту. Къапщтэмэ, Кавка зым 
и зыгъэпсэхупIэ щIы пIэхэм 
(Нартсанэ, Железноводск 
хуэдэхэм) чэщей чы цэхэр 
иджыри щыкуэдщ.

Ди гуапэ зэрыхъунщи, 
 Налшык и щIыпIэ щхьэ хуэхэр 
а къэкIыгъэ дахэмкIэ ягъэ-
щIэрэщIэжу хуежьащ. 
Иджыблагъэ ахэр къы щы-

хутэжащ Хъураным и уэра-
мым хуэзэ лъэс зекIуапIэм. 
Ахэр лъагъуэ зэхэкIыпIэхэм 
гуэрэн-гуэрэну щыхасэри да-
хащэу къащыхьыжащ. Ахэр 
тIысыпIэ зыхуэхъуну бзу цIыкIу-
хэм папщIэ абдежым ит бзии-
хухэмрэ псейхэмрэ шха пIэ 
цIыкIухэри фIадзэжащ.

Чэщей чыцэхэр щагъэкIы-
жащ Къэбэрдейр Урысейм 
зэ рыгухьэрэ илъэс 400 зэ ры-
рикъум и цIэр зезыхьэ утым, 
Лениным и проспектымрэ 
Осетинскэ уэрамымрэ я зэ-
хэкIыпIэм хуэзэ лъэс зекIуа-
пIэм. 

ШЭРЭДЖ Дисэ.

ЛДПР-м пашэр хах

Либерал-демократ па-
ртым  Къэрал Думэм щиIэ 
фракцэм и унафэщIыр ха-
хащ. А къулыкъум илъэс 
 30-кIэ тета, партым и къызэ-
гъэпэщакIуэ икIи и унафэщI 
Жириновский Владимир 
ду нейм ехыжа нэужь, абы и 
къалэнхэр пIалъэкIэ зыгъэ-
зэщIа Слуцкий Леонидщ а 
дзыхьыр зрагъэзар.

А къулыкъур зыхузехьэну-
хэм ящыщу нэхъ пасэу я цIэ 
къраIуауэ щытат Луговой Ан-
дрей, Диденкэ Алексей, Дег-
тярев Михаил, Лебедев Игорь 
сымэ, ауэ IэIэтым Iуэхур щы-
хуэкIуэм партым и депутат-
хэм я нэхъыбапIэр зи телъхьэ 
хъуар Слуцкэрщ. 

Ар илъэс куэд хъуауэ хэтщ 
политикэм, 2016 гъэ лъан-
дэрэ Къэрал Думэм НэгъуэщI  
къэрал IуэхухэмкIэ и комите-
тым и унафэщIщ. Иджыпсту 
Слуцкэр щыщщ Урысеймрэ 
Украинэмрэ я зэпсэлъэны-
гъэхэр езыгъэкIуэкI гупым.

Къэрал куэдым 
зэран яхуохъу

Урысейм къыхуагъэува 
санкцэхэр дуней псор бэ-
лыхь хэзыдза лъэбакъуэу 
къызэралъытэр ябзыщIыр-
къым хэку къэрал дыдэм я 

Зыгъэхьэзырар
ЖЬЭКIЭМЫХЪУ 

Маринэщ.

Таучэлым былым хэлъщ.

Лъэпкъ Iущыгъэ:

Дунейм щыхъыбархэр политикхэмрэ экономист-
хэмрэ.

УФ-р дэзыкъузэну мурад 
зыщIа къэралхэм я экономи-
кэхэми ахэр хуабжьу зэра-
нышхуэ зэрыхуэхъуар жаIэ. 
«Апхуэдэ щIыкIэкIэ гугъу ев-
гъэхьыр Путин Владимир-
къым. Фэ бэлыхь ятефлъ-
хьащ къэрал куэдыкIейм, 
арын шами гугъу ехь цIыхубэм 
я псэукIэр нэхъри евгъэкIэ-
кIуауэ аращ», - жиIащ Брази-
лием и президенту щыта, 
жылагъуэ лэжьакIуэ цIэрыIуэ 
Луис Инасиу Лулэ, «Time» 
аме рикэ журналым и коррес-
пондентым интервью щри-
тым. Абы къыхигъэщащ Уры-
сейм, шэч хэмылъу, хэ кIы пIэ-
хэр къы зэ ригъуэтынур икIи 
«къап хъэным» къызэри-
кIыфынур. 

Нобэ
Метрологием и дунейпсо 

ма хуэщ
Бжьэхэм я дунейпсо махуэщ
Фэбжь зыгъуэтам еIэзэ 

дохутырым и дунейпсо ма-
хуэщ

1939 гъэм «КъБР-м и цIы-
хубэ артист», «КъБР-м гъуаз-
джэхэмкIэ щIыхь зиIэ и лэ-
жьакIуэ», «КъБР-м щIыхь 
зиIэ и егъэджакIуэ» цIэ лъа-
пIэхэр ягъэуващ.

1927 гъэм къалъхуащ тхыдэ 
щIэныгъэхэмкIэ доктор, про-
фессор, УФ-м щIэныгъэмкIэ 
щIыхь зиIэ и лэжьакIуэ Гугу 
Рашад.

1935 гъэм къалъхуащ физи-
ко-математикэ щIэныгъэ хэм-
кIэ доктор, КъБКъУ-м и про-
фес сору щыта, КъБР-м щIэ-
ныгъэхэмкIэ щIыхь зиIэ и 
 лэ жьакIуэ Жьэ кIэмыхъу Му-
сэбий.

1938 гъэм къалъхуащ уса-
кIуэ, тхакIуэ, КъБР-м щэнхаб-
зэмкIэ щIыхь зиIэ и лэжьакIуэ 
Хьэх Сэфарбий.

1955 гъэм къалъхуащ Къэ-
бэрдей-Балъкъэр радиом 
адыгэбзэкIэ и нэтынхэм я ре-
дактор нэхъыщхьэ, КъБР-м 
щIыхь зиIэ и журналист Тэ-
трокъуэ Астемыр.

1974 гъэм къалъхуащ «Чер-
кес хэку» газетым и редактор 
нэхъыщхьэ, КъШР-м щIыхь 
зиIэ и журналист Абидокъуэ 
Люсанэ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
те хьэ-текIыу щыщытынущ, 
пIа лъэ-пIалъэкIэрэ уэшх къы-
щешхынущ. Хуабэр махуэм 
градус 11 - 12, жэщым градус 
7 - 8 щыхъунущ.

КъБР-м и Iэтащхьэм и  Ад министрацэм щола жьэ кор руп цэм пэщIэ ты ным 
теу  хуауэ пIэщIэгъуэ кIэ цIыху  хэр здэ псалъэ хъун теле фон хэр: 8(8662) 40-89-70, 
40-34-32.

Гу зылъытапхъэ


